
ᑕᑯᑎᑦᑎᒋᐊᕐᓂᖅ

ᐅᑭᐅᖅᑕᖅᑐᒥ ᐅᓂᒃᑳᖅᑐᐊᖅᑎᓂᒃ ᐳᓛᕐᓗᑎᑦ ᓈᓚᑦᑎᐊᖃᑦᑕᓚᐅᕈᕕᑦ, 
ᑐᓴᖃᑦᑕᕋᔭᖅᑐᑎᑦ ᐅᓂᒃᑲᐅᓯᐅᕙᓚᐅᖅᑐᓂᒃ ᑐᓴᕐᓂᖅᑐᐊᓗᖕᓂᒃ 
ᐅᒃᐱᕐᓇᑦᑎᐊᖏᑦᑐᓂᒃ ᐃᓄᖕᓂᒃ, ᓄᒃᑕᕐᓂᕕᓂᐊᓗᖏᓐᓂᒃ, ᑲᒪᓇᖅᑐᓂᒃ ᐃᓅᖏᑦᑐᓂᒃ, 

ᐆᒪᔪᐊᓗᖕᓂᓪᓗ ᑕᑯᓕᒪᓇᖏᑦᑐᐊᓗᖕᓂᒃ. ᐃᓐᓇᐃᑦ ᐅᓂᒃᑳᕋᔭᖅᐸᓪᓚᐃᔪᑦ ᓄᓇᖅᑲᑎᒌᕌᓗᖕᓂᒃ 
ᐆᒪᔪᐊᓗᖕᓂᒃ ᐊᓯᕈᖅᑕᖅᑐᐊᓗᖕᓂᒃ. ᑐᓴᑐᐃᓐᓇᕆᐊᖃᕆᓪᓗᑎᓪᓗ ᑲᑉᐱᐊᓇᖅᑐᐊᓗᖕᓂᒃ 
ᑑᕐᖔᓗᖕᓂᒃ ᑕᕐᓂᕐᓘᑎᐊᓗᖕᓂᒡᓗ. ᑐᓴᑐᐃᓐᓇᕆᐊᖃᕆᓪᓗᑎᓪᓗ ᐃᓄᒃᐸᓱᒡᔪᐊᓗᖕᓂᒃ 
ᓄᒃᑕᕐᓂᕕᓂᐊᓗᖏᓐᓂᒡᓗ. ᐅᑭᐅᖅᑕᖅᑐᖅ ᐅᓂᒃᑳᓕᖕᒪᕆᐊᓘᖕᒪᑦ. ᑭᓯᐊᓂᑦᑕᐅᖅ, 
ᐅᓂᒃᑳᓂᒃ ᑲᑎᖅᓱᐃᓐᓂᕈᕕᑦ ᓄᓇᓕᖕᓅᑲᑕᕝᕕᒋᔭᑎᑦ, ᑖᒃᑯᐊ ᐅᓂᒃᑳᑦ ᐃᓄᖏᑦ ᓇᓂᓕᒫᖅ 
ᑐᓴᕐᓇᐃᓐᓇᖅᐸᖕᒥᔪᑦ ᐅᑭᐅᖅᑕᖅᑐᒥ—ᐃᓄᒐᕈᓪᓕᒐᐃᑦ.
	 ᑖᒃᑯᐊ ᐃᓄᕋᓛᑯᓗᐃᑦ ᑕᒫᓂ ᓄᓇᓕᑯᓗᐃᑦ ᐃᔨᖅᓯᒪᔪᑦ ᐅᐸᒃᑕᐅᒐᓚᖏᑦᑐᓂᒃ 
ᓄᓇᓂ ᐅᑭᐅᖅᑕᖅᑐᓕᒫᒥ—ᓄᓇᑐᔪᓂᒃ ᑕᒃᐹᓂ, ᐃᓄᐃᑦ ᓄᓇᖏᓐᓂᒃ  ᐊᓄᕌᓕᓂᕐᓂᒃ 
ᕿᒪᕉᑎᓯᒪᓪᓗᑎᒃ, ᑕᐅᓇᓂᓗ ᐊᐅᓚᔪᓂᒃ ᓯᑯᓂᒃ. ᑖᒃᑯᐊ ᓇᔪᒐᐅᔪᑦ ᖃᐅᔨᒪᔭᐃᑦ 
ᓇᔪᒐᐅᓯᒪᒻᒪᑕ ᐃᓄᕋᓛᑯᓗᖕᓄᑦ ᑖᒃᑯᓄᖓ ᑐᓪᓕᓕᓂᑯᓗᖏᑦ ᐃᓪᓚᕐᕙᓗᑯᓗᖏᓪᓗ 
ᑕᐅᕙᓃᒻᒪᑕ. ᓄᓇᓂ ᐊᔾᔨᒌᖏᑦᑐᓂᒃ, ᐊᑎᖃᖅᑎᑕᐅᔪᑦ ᑖᒃᑯᐊ ᐊᔾᔨᒌᖏᑦᑐᓂᒃ; ᑭᓯᐊᓂ, 
ᑕᒃᑯᖏᑦᑕ ᓇᓗᓇᐃᔭᖅᑕᐅᓂᖏᑎᒍᑦ ᐃᓕᖅᑯᓯᖏᑎᒍᓪᓗ ᐊᔾᔨᒌᖕᓂᖃᐅᖅᑐᑦ.
 ᖃᐅᔨᒪᒐᑦᑕ ᐃᓄᕋᓛᑯᓗᐃᑦ ᑖᒃᑯᐊ ᐊᖑᓇᓱᒃᑎᒻᒪᕆᐅᒋᐊᖏᓐᓂᒃ, 
ᐊᖑᓇᓲᑎᓕᐅᒃᑲᐅᓂᖅᓴᐅᓪᓗᑎᒡᓗ ᐅᕙᑦᑎᓂᒃ. ᓇᓗᖏᑦᑎᐊᖅᑐᑦ ᓄᓇᒥᒃ ᓯᓚᒥᒡᓗ, 
ᓄᓇᒃᑰᒡᒐᖅᑎᑦᑎᖏᑦᑎᐊᖅᑐᑦ ᐅᔭᕋᒃᑎᒍᓪᓗ, ᓯᓚᒥᒡᓗ ᐊᓯᔾᔨᖅᑎᑦᑎᔪᓐᓇᖅᑐᑎᒃ 
ᑕᐃᒪᐃᒋᐊᖃᖅᐸᑦ.
	 ᐃᓄᕋᓛᑯᓗᐃᑦ ᑖᒃᑯᐊ ᐊᖏᓂᖏᓐᓂᒃ ᐊᓯᔾᔩᔪᓐᓇᕐᓂᖓ ᐊᔪᖏᓐᓂᖅᐹᕆᕙᓪᓚᐃᔭᖓ. 
ᐃᓱᒪᑲᐃᓐᓇᕆᑦ ᖃᓄᖅ ᓄᓇᕐᔪᐊᖅ ᑕᑯᓐᓇᓕᕋᔭᕐᒪᖔᖅᐱᐅᒃ ᐊᖏᓃᑦ ᐊᓯᔾᔨᕈᕈᓐᓇᕐᓂᕈᕕᐅᒃ 
ᐱᔪᒪᑐᐊᕈᕕᑦ. ᑭᓇᒧᑦ ᐅᓇᖕᒥᔭᐅᔪᓐᓇᕋᔭᕋᕕᑦ ᐊᖏᓂᖏᑦ ᓇᓕᒧᓕᕈᓐᓇᕈᕕᒋᑦ 
ᐃᓱᒪᑐᐃᓐᓇᕐᓂᕐᒧᑦ? ᐊᖏᓃᑦ ᐊᓯᕈᓵᕈᓐᓇᕈᕕᐅᒃ, ᓇᓕᐊᒃ ᐊᖏᓂᕆᔭᐃᑦ ᓂᕈᐊᕋᔭᖅᐱᐅᒃ 
ᐆᒪᓂᓕᒫᕐᓂᑦ? ᑭᐅᔪᓐᓇᕋᔭᖅᑰᖅᑐᑎᑦ ᐃᓄᒃᐸᓱᒡᔪᐊᓘᔪᒪᓐᓂᕈᕕᑦ ᓂᐊᖁᐃᑦ ᓄᕗᔭᓂᒃ 

ᐊᒃᑐᐊᔪᓐᓇᒻᒪᕆᓕᕐᓂᖅᐸᑦ. ᐃᓱᒪᒃᑲᓐᓂᐊᕐᔪᑲᐃᓐᓇᕆᑦ. ᓄᓇᕐᔪᐊᖅ ᐱᕕᖃᑦᑎᐊᕋᔭᙱᓚᖅ 
ᑕᐃᒫᑎᒋᐊᓗᒃ ᐊᖏᑎᒋᓐᓂᕈᕕᑦ? ᑕᐃᒫᖑᖅᑰᖅᑐᖅ ᐃᒃᑯᐊ ᐃᓄᒐᕈᓪᓖᑦ ᒥᑭᑦᑐᒪᕙᒃᐳᑦ. 
ᒥᑭᔫᓐᓂᕈᕕᑦ, ᓄᓇᕐᔪᐊᖅ ᐊᖏᔪᐊᓘᒐᔭᕐᒪᑦ ᐃᓂᖃᕐᓇᕐᓂᖅᓴᐅᓗᓂᓗ ᑭᒃᑯᓕᒫᓄᑦ. ᐅᔭᕋᑯᓗᐃᑦ 
ᐅᔭᕋᑯᔅᓱᐊᓘᔮᕐᓗᑎᒃ, ᓄᓇᒥᓪᓗ ᖁᖕᓈᔪᒐᐃᑦ ᖃᐃᕈᓱᐊᓘᔮᓕᕐᓗᑎᒃ ᐊᓪᓛᑦ ᐃᓚᓕᒫᑎᑦ 
ᑕᐃᑲᓂᒥᐅᑕᐅᔪᓐᓇᕐᓗᑎᒃ. ᑐᑭᓯᕕᑦ ᐅᖃᖅᑕᓐᓂᒃ? ᐆᒪᔪᕋᓛᑯᓗᖕᓄᑦ ᑖᑯᓄᖓ, ᓄᓇᕐᔪᐊᖅ 
ᑲᒪᓇᖅᑑᔪᓐᓇᖅᑐᖅ, ᑲᒪᓇᖅᑐᓂᒡᓗ ᑕᑯᕙᙱᑕᑦᑎᓐᓂᒃ ᐱᑕᖃᕐᓗᓂ.
 	  ᐅᖃᓕᒫᖅᐸᓪᓕᐊᑎᓪᓗᒍ ᑖᓐᓇ ᐅᓂᒃᑳᖅ, ᐃᓱᒪᒋᓂᐊᖅᐸᑦ ᐅᖃᕋᑖᖅᑕᕋ. 
ᐃᓄᕋᓛᑯᓗᐃᑦ ᑖᒃᑯᐊ ᑎᔅᓯᓇᖅᑑᔮᖅᑑᒐᓗᐊᑦ, ᐊᕿᑦᑐᖓᔫᔮᖅᑐᑎᒡᓗ, ᓈᓚᑦᑎᐊᕈᕕᑦ ᑭᓯᐊᓂ, 
ᐊᖏᖃᑎᒋᔪᓐᓇᖅᑰᖅᐸᙵ ᒥᑭᓛᑯᓗᐃᑦ ᑖᒃᑯᐊ ᓄᓇᓖᑦ ᑕᒫᓂ ᖃᐅᔨᔪᒥᓇᓛᖑᕙᓪᓚᐃᔪᑦ 
ᑲᒪᓇᖅᑐᓂᒃ ᐅᑭᐅᖅᑕᖅᑐᒥᐅᑕᐅᔪᓂᒃ.
	 ᑐᙵᓱᒋᑦᑎ ᓄᓇᕐᔪᐊᖓᓄᑦ ᐃᓄᕋᓛᑦ!
	
		  ᓃᓪ ᑯᕆᔅᑕᕗᕐ
		  ᐃᖃᓗᐃᑦ, ᓄᓇᕗᑦ, 2012

ᐊᕙ ᕿᐅᓕᕋᒥ ᐊᑎᒋᑐᖃᒥᓂᒃ ᐋᖅᑭᒋᐊᕆᕗᖅ ᓇᓴᑦᓯᐊᕆᐊᒃᑲᓐᓂᖅᑐᓂ
ᑮᓇᓂᓗ ᑕᕐᕆᒋᐊᖅᑐᓂᐅᒃ. ᓄᐃᓚᖓ ᖃᕝᕕᒐᔭᒥᓂᖅ,
ᑮᓇᐃᔭᕇᒃᑯᑎᒋᒐᔭᖅᑕᕋᓗᐊᖓ ᒥᖅᑯᑭᓪᓕᓯᒪᕗᖅ ᐊᓪᓛᑦ ᒥᖅᑯᐃᑦᑐᓪᓛᓪᓗᓂ.

ᐊᑎᒋᓂᓗ ᐊᖏᒋᓂᑯᒧᑦ ᖄᔪᕐᓇᖅᐳᖅ ᐊᒡᒍᕋᕈᑎᒋᒋᐊᖓ, ᐊᓄᕆᒧᑦ
ᓱᕕᕐᓇᓕᖅᐳᖅ ᑎᒥᑯᓗᐊᓄᑦ.
	 ᑕᐃᒪᐃᒃᑲᓗᐊᕐᒪᑦ ᐊᕙᑉ ᓱᖁᑎᒋᒐᓱᐊᙱᓚᐅᒃ, ᓱᖁᑎᒃᓴᑦᑕᐃᓕᑐᐃᓐᓇᖅᐸᒃᑲᒥ
ᐊᒃᓱᕈᕋᓗᐊᕋᒥ. ᑕᑯᖃᑦᑕᖅᓯᒪᕗᕐᓕ ᓱᕈᓯᕐᓂᒃ ᐊᓈᓇᒥᓄᑦ ᕿᐊᒋᐊᖅᑐᖅᑐᓂᒃ
ᐊᑖᑕᒥᓄᓪᓗ ᐃᓴᒃᑐᓂᒃ ᐹᓪᓚᒃᑲᒥᒃ ᐋᓐᓂᕋᒥᓪᓘᓐᓃᑦ. ᐊᕙ ᒥᑭᓂᖅᓴᐅᑎᓪᓗᒍ
ᐊᓈᓇᖓᓗ, ᐊᑖᑕᖓᓗ ᑐᖁᓚᐅᖅᓯᒪᒻᒪᑎᒃ ᐃᓕᐊᕐᔪᑯᓘᕗᖅ. ᕿᐊᓯᒐᓗᐊᖅᐸᑦ
ᐃᓐᓇᕐᓄᑦ ᐅᖃᐅᔾᔭᐅᑐᐃᓐᓇᕋᔭᖅᐳᖅ ᕿᐊᖁᔭᐅᙱᓪᓗᓂ. ᑕᒪᓐᓇ ᐱᔾᔪᑎᒋᓪᓗᒍ
ᐃᑉᐱᒍᓱᓗᐊᖅᑑᔮᙱᓚᖅ ᓂᓪᓚᓱᓐᓂᐊᓗᐊᓂᒃ ᓯᓚᐅᑉ. ᐅᔾᔨᕆᓂᖅᓴᕆᕙᐅᓪᓕ ᐱᓱᕝᕙᓗᓂ,
ᕿᑭᕐᕋᕐᕙᓗᓂᓗ ᐊᐳᒻᒥ.
	 ᐊᕙᓕ ᖁᕕᐊᓱᓐᓂᖅᓴᐅᖃᑦᑕᖅᐳᖅ ᑕᒫᓂ ᑐᓂᖃᕐᕕᒥᓂᕐᒥ, ᐃᓄᐃᓚᕐᒥ
ᐃᓄᖃᙱᑦᑐᒥ. ᖃᓄᐃᓕᐅᖅᑕᐅᔾᔮᙱᓐᓇᒥ, ᓱᐊᖓᔭᐅᙱᓪᓗᓂ ᐃᓐᓇᕐᓄᑦ, ᐃᓄᓐᓄᓪᓗ
ᑐᙵᓇᙱᑦᑐᐊᓗᓐᓄᑦ ᐃᑉᐱᒋᔭᐅᔾᔮᙱᓐᓇᒥ.
	 ᐅᐸᒐᓐᓈᕆᓕᕋᒥᐅᒃ ᐃᓱᒪᕙᑉᐳᕐᓕ, ᓱᒻᒪᑦ ᓱᕈᓯᕐᓄᑦ ᐅᐸᑦᑕᐅᒐᔪᐃᒻᒪᖔᑦ
ᑲᔾᔮᓇᖅᑎᓪᓗᒍ. ᐅᔭᕋᐃᓪᓗ ᓱᓕ ᖃᕐᒪᖃᕐᕕᒥᓂᐅᑉ ᐃᓚᖓᓂ ᐊᒻᒪᓗᑭᑖᓕᐊᕆᓯᒪᕗᑦ
ᐊᒻᒪᓗ ᐊᕐᕕᐅᑉ ᓴᐅᓂᒥᓂᖏᑦ ᑕᒫᓃᒃᑭᓪᓗᑎᒃ. ᐊᐅᔭᐅᑎᓪᓗᒍ ᓄᓇᖓ ᓂᕈᒻᒪᑑᕙᑉᐳᖅ
ᓄᓇᕋᕐᓄᑦ ᐱᕈᕐᕕᐅᓯᒪᑦᓯᐊᖅᑐᑯᓘᓪᓗᓂ. ᐊᕙ ᐊᕕᙵᕈᓗᓐᓂᒃ ᑕᑯᐃᓐᓇᐸᑉᐳᖅ ᑕᒫᓂ,
ᐅᔭᖅᑲᐃᑦ ᐊᑯᓐᓂᖏᓐᓂ. ᓄᓇᐅᓪᓗ ᐃᓯᖅᓴᖏᓐᓄᑦ ᑕᕐᕆᐸᒃᑐᑎᒃ. ᐃᓱᒪᒻᒪᕆᑉᐸᒃᐳᖅ
ᖃᓄᐃᒐᔭᕐᒪᖔᑦ ᐳᓚᓲᖑᓐᓂᖅᑲᑦ ᓄᓇᒧᑦ ᐊᕕᙵᖅᑎᑐᑦ.
	 ᐱᓱᕋᔮᑦᓯᒪᓪᓗᓂ ᐃᓱᒪᙳᐊᕈᓘᔭᖅᑯᖅ ᑕᐃᑦᓱᒪᓂᐊᓗᒃ ᓄᓇᖃᕆᐊᙵᖅᑐᒥᓂᕐᓄᑦ
ᐃᓄᓐᓄᑦ ᑐᙵᓱᑦᑎᑕᐅᖃᑦᑕᕋᔭᕐᓂᕐᒪᖔᕐᒥ ᐱᑦᓯᐊᖅᑕᐅᓗᓂ. ᐃᓛᓕᖃᐃ
ᑎᒍᐊᖅᑖᖑᒐᔭᒻᒪᕆᓐᓂᖅᑲ ᐃᒃᐱᒋᔭᐅᑦᓯᐊᕐᓗᓂ ᓯᕐᓈᖅᑕᐅᒻᒪᕆᖃᑦᑕᕐᓗᓂᓗ.

ᑐᓴᓕᖅᐳᖅ ᖃᒧᑕᐅᔭᕐᕙᓗᒻᒥᒃ, ᑕᑯᓕᖅᑐᓂᒋᓪᓗ ᐅᖓᓯᒃᑐᑦ ᐊᓯᕙᖅᑏᑦ ᓯᓈᓕᐊᕐᕙᓗᒃᑐᑦ
ᓇᑦᓯᖅᓯᐅᕆᐊᕐᕙᓗᑦᑐᑦ. ᖃᒧᑎᓂᒃ ᑲᓕᒃᑐᑎᒃ.
	 ᐊᕙ ᖃᐅᑕᒫᑦ ᓂᕆᐅᑉᐸᒃᑑᒐᓗᐊᖅ ᓅᑦᑐᓄᑦ ᐅᖃᐅᔾᔭᐅᒐᔭᕆᐊᒃᓴᖅ ᐃᒫᒃ,
“ᐊᕙ, ᐃᓚᐅᓂᐊᕋᕕᑦ ᐸᕐᓇᓕᕆᑦ.”
	 ᑕᐃᒪᐃᑕᐅᓂᐅᓴᙱᓗᐊᒧᑦ, ᒫᓐᓇ ᖄᖏᖅᑕᐅᑐᐃᓐᓇᕆᕗᖅ. ᐃᖏᕐᕋᔪᑦ
ᐅᖓᓯᓪᓕᓪᓗᑎᒃ, ᑕᖅᓴᑐᐃᓐᓇᕈᖅᑐᑎᒃ, ᖃᒧᑕᐅᔭᕐᕙᓗᐃᓪᓗ ᓂᐸᐃᖅᐸᓪᓕᐊᓪᓗᑎᒃ.
	 “ᖁᔭᓇᕈᓗᒃ ᐃᒃᐱᒋᙱᓇᑦᓯᙵ, ᐃᒃᐱᒋᔾᔮᙱᒻᒥᔭᓯᑦᑕᐅᖅ.” ᖃᐃᒐᓛᖅᐳᖅ
ᕿᐊᓱᙳᒧᓪᓗ ᓂᐱᓗᖅᑰᔨᑲᐃᓐᓇᖅᐳᖅ. ᐊᓄᕆᒻᒪᑦ ᑐᓴᖅᓴᐅᔪᓐᓃᕇᖅᑐᓂ.
	 ᐅᖃᕇᕋᓗᐊᖅᑐᓂ ᐊᕙ ᑐᓴᓕᕆᕗᖅ ᕿᑭᕐᕋᕐᕙᓗᒻᒥᒃ ᑐᓄᒻᒥᓂ.
ᐃᓄᑑᙱᓐᓂᕐᒥᓂᒃ ᖃᐅᔨᕗᖅ, ᕿᕕᐊᕋᓕᖅᑐᓂ.
	 ᐊᕙ ᑲᑉᐱᐊᓱᐊᓪᓚᒃᑲᒥ, ᓴᕕᙳᐊᕆᕙᒃᑕᓂ ᓴᖅᑭᑉᐹ. ᕿᔪᑐᐃᓐᓇᕈᓘᒐᓗᐊᕐᒪᑦ
ᓄᕝᕗᒃᓴᓚᐅᖅᓯᒪᔭᖓ. ᐅᓐᓃᑦ, ᓴᐳᒻᒥᔾᔪᑎᒋᔪᓐᓇᖅᑐᒃᓴᐅᕙᐅᒃ ᓇᓄᖅᑕᖃᓕᕐᓂᖅᐸᑦ,
ᐊᒪᕈᖅᑕᖃᓕᕐᓂᖅᐸᓪᓘᓐᓃᑦ.
	 ᐅᖃᐅᔾᔭᐅᓕᖅᐳᖅ, “ᑖᓐᓇᕈᓗᒃ ᓴᖅᑭᔮᖅᑎᕈᓗᓐᓇᒍ.”
	 ᐊᕙ ᐃᓄᒃᓯᐅᕋᓗᐊᕋᒥ ᐃᓄᒃᑕᖃᒐᓛᙱᓚᖅ. ᓴᕕᙳᐊᒥᓂᒃ ᑎᒍᓯᓪᓗᓂ ᓵᑉᐳᖅ
ᑲᑉᐱᐊᓱᓕᕋᒥ ᓂᓪᓕᕋᑖᖅᑑᑉ ᒥᒃᓵᓄᑦ.
	 “ᑭᓇᐅᕕᑦ?” ᐅᖃᖅᐳᖅ ᖃᑎᑦᑐᕆᐊᒻᒪᕆᑦᑐᓂ, ᓂᑯᕐᕋᒋᐊᖅᑐᓂ. “ᑭᓈᓘᕕᑦ? ᓇᒥ
ᐃᔨᖅᓯᒪᔪᐊᓘᕕᑦ?” ᑲᑉᐱᐊᓱᙱᑦᑑᔭᖅᑐᓂ ᐅᖃᖅᐳᖅ.
	 ᐊᕙ ᐃᓪᓚᖅᑐᒥᒃ ᑐᓴᖅᑰᔨᓕᖅᐳᖅ. ᑲᑉᐱᐊᓇᕋᓱᐊᕐᕙᓗᙱᑦᑑᒐᓗᐊᖅ ᑭᓇᑭᐊᖅ
ᑭᓯᐊᓂ ᐊᕙᒥᒃ ᐃᔪᕆᓐᓂᕝᕙᓗᒃᐳᖅ.
	 “ᓇᒥ ᐃᔨᖅᓯᒪᕗᖔ? ᐃᔨᖅᓯᒪᔾᔭᙱᓚᖓᓕ. ᐃᕝᕕᖔᖅ ᐃᔨᖅᓯᒪᔪᑑᕗᑎᑦ.”
ᑭᐅᔭᐅᓪᓗᓂ ᐊᕙ ᓂᐱᑐᐃᓐᓇᐅᔮᖅᑐᒧᑦ.
	 ᐊᓱᐃᓪᓛᒃ ᐊᓚᒃᑲᖅᑐᐊᓘᕗᖅ. ᓯᕗᓂᐊᓂ ᐊᕙᑉ ᓰᖅᑯᖓᔪᕈᓗᒃ, ᐊᕙᒧᑦ



ᐋᕐᓗᖓᔪᕈᓘᓪᓗᓂ ᐃᑦᑐᕈᓘᕙᓗᒃᑐᖅ.
	 ᑖᓐᓇ ᐋᓪᓚᐅᓪᓗᓂ, ᐅᒥᓕᒃ. ᓇᓗᓇᕋᑎᒃ ᐃᔨᖏᒃ ᐃᓕᒪᓇᙱᓐᓂᖓᓂᒃ
ᑲᑉᐱᐊᓇᙱᓐᓂᖓᓂᓪᓗ.
	 ᐊᕙᑉ ᖃᓪᓕᒋᐊᕐᒪᒍ ᐃᓱᒪᒋᓕᖅᑕᖓ ᐋᓐᓂᖅᓯᒪᑦᑕᕆᐊᖓ. ᓱᒐᒥᐅᓇ
ᓰᖅᑯᖓᑦᑕᖅᑲ?
ᑭᓯᐊᓂᓕ ᖃᓪᓕᒐᒥᐅᒃ ᐅᔾᔨᕆᓕᖅᑕᖓ ᓰᖅᑯᖓᙱᑦᑐᖅ! ᓰᖅᑯᖏᑎᑐᑦ ᐊᕙᑉ
ᐊᖏᓂᓕᕈᓗᒃ! ᓂᑯᕕᖓᒻᒪᑦ.
	 ᐊᖑᑎᕋᓛᖅ ᐅᓈᓕᔭᖅᑐᖅ ᒥᑭᔪᒥᒃ, ᐊᕙᑉ ᑕᓕᖓᑕ ᓇᑉᐸᖓᓂᒃ ᐊᖏᓂᖃᖅᑐᒥᒃ.
	 “ᖃᓄᐃ . . . ” ᐅᖃᕇᙱᒻᒪᕆᑉᐳᖅ ᐊᕙ. ᖁᐊᖅᓵᓗᐊᕐᓂᑯᒧᑦ ᓅᒍᓐᓇᐃᓪᓕᓪᓗᓂ.
ᐃᖅᑲᐃᕙᓪᓕᐊᓕᖅᑐᓂ ᐅᓂᒃᑳᕆᔭᐅᕙᒃᑐᓂᒃ ᓂᖏᐅᕌᓗᒻᒧᑦ, ᐃᓄᕋᓛᑦ ᒥᒃᓵᓄᑦ.
ᐊᓯᕙᖅᓯᒃᑳᖑᒋᐊᖏᑦ, ᐊᖏᓪᓕᓲᖑᒋᐊᖏᓪᓗ ᐊᖏᓪᓕᒍᒪᓕᕋᐃᒐᒥᒃ. ᐊᕙᑉ
ᐅᓂᒃᑳᖅᑐᐊᖑᓱᕆᑐᐃᓐᓇᓲᖏᑦ.
	 “ᑖ...ᐃᓄ....” ᐅᖃᖅᐳᖅ ᐊᕙ, ᐅᐃᓴᑲᓪᓚᑐᐃᓐᓇᓕᖅᑐᓂ.
	 “ᐊᒃᓱᓪᓕ.” ᐃᓄᕋᓛᖅ ᐅᖃᖅᐳᖅ, ᐊᐳᒻᒧᑦ ᓇᐅᒃᑯᑎᒥᓂᒃ ᐃᒋᑦᓯᓪᓗᓂ.
“ᐊᖑᓇᓱᒃᑎᐅᒐᒪᐃ!”
	 “ᐃᓛᒃ, ᐃᓛᒃ...” ᐅᖃᓕᖅᑭᑦᑖᒻᒪᕆᓕᖅᐳᖅ ᐊᕙ ᓱᓕ ᐅᐃᒻᒪᐅᖅᑲᒐᒥ,
ᖁᐊᖅᓵᖓᒧᑦ ᐊᒡᒐᓂ ᐃᓵᑦᑎᑉᐸᓕᖅᑕᖏᑦ ᐅᖃᕋᓱᐊᕋᓗᐊᕋᒥ. “ᐃᓛᒃ...”
	 “ᐊᓐᓄᕌᑦᓯᐊᖅᓯᒪᔫᑎᒋᒐᕕᙶ?” ᐊᖑᑎᕋᓛᖅ ᐅᖃᓕᖅᐳᖅ ᓴᓂᕋᑦᑐᓂ
ᑕᑯᖅᑯᑎᒐᒥ. “ᓄᓕᐊᕋ ᒥᖅᓱᖅᓯᒃᑳᕌᐱᐅᒻᒪᑦ.”
	 ᐊᕙᑉ ᑕᑯᕙᖏᑦ ᕿᓗᐊᖓᓃᑦᑐᑦ ᐊᖑᑎᕋᓛᑉ ᓴᓇᕐᕈᑎᖏᑦ. ᓴᕖᓪᓗ,
ᑭᓱᐃᓪᓗᒃᑭᐊᖅ ᒥᑭᓂᑯᖏᓐᓄᑦ ᐱᙳᐊᖑᔮᑐᐃᓐᓇᖅᑐᑦ.
	 ᐊᕙ ᑕᑯᓐᓇᑐᐃᓐᓇᓕᕋᒥ, ᓂᐱᑭᑦᑐᒥ
ᐅᖃᑦᑕᓯᓐᓇᓕᖅᐳᖅ, “ᐊᔾᔭᐃ.”
	 ᐃᓄᕋᓛᖅ ᐅᖃᓯᒋᓪᓗᓂ, “ᓱᓕᓗᖓᐃ

ᐅᖃᑐᐃᓐᓇᓕᕐᓚᖓ.” “ᒥᖅᓱᖃᑦᑕᕐᒥᒐᒪᑦᑕᐅᖅ ᓄᓕᐊᕈᓗᒐ ᓴᓇᑐᓗᐊᙱᒻᒪᑦ.
ᐊᓯᕙᖅᐸᓪᓕᐊᒐᒪ ᐃᓚᐅᒍᒪᒍᕕᑦ ᐃᓚᐅᒍᓐᓇᖅᑐᑎᑦ.”
	 ᐃᓄᕋᓛᖅ ᐱᓱᒋᐊᓯᒐᒥ, ᐊᒡᒐᒻᒥᓄᑦ ᓄᓗᕋᖅᑐᓂ ᖃᐃᖁᔨᕗᖅ ᐊᕙᒥᒃ.
	 ᐊᕙ ᓅᒍᓐᓇᐃᓪᓕᑐᐃᓐᓇᖅᑯᖅ ᖁᐊᖅᓵᖅᓯᒪᓂᑯᒧᑦ, ᑕᑯᔭᒥᓄᑦ
ᑐᓴᖅᑕᒥᓄᓪᓗ. ᑲᒪᓇᓗᐊᕐᓂᑯᖓᓄᑦ ᐃᓇᑕᐅᑦᑕᒻᒪᕆᒃᑲᒥ ᐃᓄᕋᓛᕐᒧᑦ ᓱᓕᔪᕐᓇᙱᓪᓚᖅ.
ᐃᓚᐅᒍᒪᓲᖑᑦᑕᕋᓗᐊᕋᒥ ᐊᖑᓇᓱᒋᐊᖅᑐᓄᑦ ᐃᓚᐅᖁᔭᐅᓚᐅᖅᓯᒪᙱᓐᓇᒥ.
	 ᐊᕙ ᐊᓂᖅᓴᐅᒥᓪᓗᓂ ᐄᒋᐊᖅᐳᖅ ᒪᓕᑦᓴᓯᓪᓗᓂᐅᒃ ᐊᓯᕙᖅᑎᕋᓛᕈᓗᒃ.
ᒥᑭᔪᕈᓘᑦᑕᕋᓗᐊᕋᒥ ᓱᑲᑦᑐᕋᓛᐹᓘᓪᓗᓂ ᐱᓱᒃᑐᓂ. ᑐᒥᕋᓛᕈᓗᖏᓪᓗ ᒥᑭᓗᐊᕐᓂᑯᖏᓐᓄᑦ,
ᒥᑭᑎᒋᕗᑦ ᐅᑲᓕᖅᑎᑐᑦ ᕿᒻᒥᖅᑎᑐᓪᓘᓐᓃᑦ.
	 “ᖃᓄᐊᓗᒃ ᐊᓯᕙᓲᖑᕕᑦ?” ᐊᕙ ᐊᐱᕆᓕᖅᐳᖅ. “ᐃᓛᖏᓛᒃ
ᑕᐃᒪᐃᓪᓗᐊᕐᓗᑎᑦ.”
	 ᑭᐅᕗᖅ ᐊᖑᑎᕋᓛᖅ, “ᖃᓄᖅ ᑕᐅᑐᒃᑲᕕᙵ? ᐃᒻᒥᓂᒃ ᑕᑯᔪᓐᓇᙱᓐᓇᒪ,
ᖃᓄᐃᑦᑐᒥᒃ ᑕᐅᑐᒃᑲᕕᑦ?” “ᒥᑭᓗᐊᕋᕕᓂᓛᒃ.” ᐊᕙ, ᐅᖃᕇᕋᓗᐊᓪᓚᕐᒥ
ᐃᓱᒪᓯᑲᓪᓚᑉᐳᖅ ᓯᓪᓗᑎᑦᑕᕐᓂᐊᕆᐊᖓ ᑕᐃᒫᒃ ᐅᖃᐅᑎᒐᒥᐅᒃ.
	 ᑖᓐᓇ ᐃᓄᕋᓛᖅ ᐊᓯᕙᖅᑎᕈᓗᒃ ᐊᕙᒧᑦ ᓵᒋᐊᒻᒪᕆᒃᑐᓂ ᐅᖃᖅᑐᕈᓘᓕᖅᐳᖅ.
	 “ᑕᐅ, ᖃᖓᑭᐊᖅ ᖃᐅᔨᔪᒫᖅᑐᑎᑦ ᑭᓇᑐᐃᓐᓇᖅ ᐊᖏᓂᕆᔪᒪᔭᕐᒥᓂᒃ
ᓂᕈᐊᕈᓐᓇᕐᒪᑦ. ᐊᖏᓂᕋ ᓈᒻᒪᒋᒐᒃᑯ. ᐃᓘᓐᓇᑕ ᑕᐃᒪᐃᒃᑲᓗᐊᖅᑐᒍᑦ.”
	 ᐊᕙᑉ ᑐᑭᓯᓪᓗᓂᐅᒃ ᖃᓄᖅ ᑐᑭᖃᕐᒪᖔᖅ ᑕᐃᒎᓯᖅ, ‘ᑕᐅ’. ᐃᓐᓇᑐᖃᐃᑦ
ᐅᖃᓲᖑᒻᒪᑕ ᑕᐅᖑᑎᑕᐅᓲᖑᒻᒪᑕᒎᖅ ᐃᓄᐃᑦ ᐊᖓᒃᑯᕐᓄᑦ, ᐃᓄᕈᔪᓐᓄᑦ, ᑑᕐᖓᓄᓪᓗ.
ᑖᓐᓇ ᐅᖃᐅᓯᖅ ᐊᑐᕐᒪᒍ ᑕᐃᒪᐃᑦᑑᑦᑕᕆᐊᖓ ᐅᓂᒃᑳᕆᔭᐅᕙᒃᑐᑎᑐᑦ ᐊᕙᑉ
ᐃᓱᒪᒋᓕᖅᐹ.
	 ᐊᕙ ᑐᓴᓯᒋᕗᖅ ᖃᐃᒐᓛᕐᕙᓗᒃᑐᒥᒃ ᕿᒻᒥᕐᕙᓗᒻᒥᓗ ᕿᒧᒃᓯᐅᕙᓗᒃᑐᓂᒃ
ᐅᖓᓯᑦᑐᒥᒃ. ᐃᔨᕈᒪᑲᐃᓐᓇᖅᐳᖅ ᐃᔨᕋᓂᓗ. ᐊᖑᑎᕈᓗᒃ ᐃᓄᕋᓛᖅ ᓱᑎᓐᓇᒍ.

	 ᐊᕙ ᐊᐱᕆᕗᖅ “ᑭᓱᐃᓐᓇ?”
	 “ᑕᐅ, ᖃᐅᔨᒪᙱᓚᑏᑦ ᑭᓱᕐᕙᓘᒻᒪᖔᖅ? ᐃᒃᑯᐊ ᐆᒪᔪᕐᓂᐊᖅᑐᑦ ᑐᓵᒃᑭᑦ.”
	 ᐊᒡᒋᖅᑐᑦ ᑕᑯᔭᖏᑦ ᕿᒧᒃᓰᑦ, ᓱᓇᐅᕝᕙ ᐅᖓᓯᓗᐊᙱᒻᒪᕆᒃᑐᑦ. ᒥᑭᔫᒻᒪᑕ
ᑖᓐᓇᑎᑐᑦ ᐊᖑᑎᕋᓛᖅᑎᑐᑦ. ᕿᒻᒥᖏᓪᓗ ᓯᒃᓯᒃᑎᑑᖅᑐᑦ, ᑎᕆᐊᖅᑎᑐᓪᓘᓐᓃᑦ
ᐊᖏᑎᒋᔪᕈᓗᐃᑦ. ᕿᒧᒃᓯᕈᓘᓪᓗᑎᒃ, ᐊᓄᓯᒪᔪᑦ ᐊᒃᑐᓈᖃᐅᖅᑐᑎᒃ ᐃᕙᓗᕐᔫᔮᑐᐃᓐᓇᖅᑐᒥᒃ
ᐱᕐᕋᐃᓯᒪᔪᒥᒃ ᒥᑭᓂᑯᖏᓐᓄᑦ.
	 “ᑕᐅᕋᓛᖅ, ᓄᖅᑲᑲᐃᓐᓇᓕᖅᑕ. ᐊᖑᓇᓱᒍᓐᓃᑲᐃᓐᓇᓕᖅᑕ.
	 “ᖃᐅᑉᐸᐅᓛᕐᒥᔪᖅ. ᐊᖑᓇᓱᒋᐊᓛᕈᒪᒍᕕᑦ ᖃᐅᑉᐸᑦ ᐃᓄᒐᕈᓪᓕᒑᕐᔪᕈᓗᓐᓄᑦ
ᐃᓚᐅᓗᑎᑦ ᐊᖑᓇᓱᒋᐊᕈᓐᓇᓛᖅᑐᑎᑦ.
	 ᐃᓄᒐᕈᓪᓕᒑᕐᔪᐃᑦ, ᐋᕼᐊᐃᓪᓛᒃ ᑕᐃᒫᒻᒪᒃᑯᐊ ᑕᐃᒎᓯᓖᑦ ᐃᖅᑲᐃᓕᖅᑯᖅ ᐊᕙ.
ᑕᐃᑦᓱᒪ ᓂᖏᐅᕌᓘᑉ ᐅᓂᒃᑳᕆᓲᖏᑦ.
	 “ᐊᖑᓇᓱᒋᐊᖃᑕᐅᒍᒪᕗᖔ? ᐋᕼᐊᑕᒃᑰ.” ᐊᕙᑉ ᑭᐅᑦᑕᓯᓐᓇᓕᖅᑳ ᓂᐱᖓ

ᐊᓯᔾᔨᓗᐊᑦᑕᓕᒪᓪᓗᒍ ᖁᕕᐊᓗᐊᒧᑦ ᐃᓚᐅᖁᔭᐅᕙᙱᓗᐊᒧᑦ. ᑖᒃᑯᐊ
ᐊᐃᑉᐸᕈᓗᖏᒃ ᐃᓄᒐᕈᓪᓕᒑᕐᔪᕈᓘᒃ ᐊᕙᒧᑦ ᖃᓪᓕᒋᐊᖅᑑᒃ
ᑲᑉᐱᐊᓱᙱᓐᓇᒥᒃ ᐊᕙᒥᒃ. ᐊᕙᑉ ᐅᖃᐅᑎᕙᖏᑦ,
“ᐊᔾᔨᒋᔭᐅᑦᓯᐊᙱᓇᑦᓯ ᑕᑯᕙᒃᑕᓐᓄᑦ ᐊᖑᓇᓱᒃᑎᓄᑦ.”
“ᓱᓕᒐᕕᑦ.” ᐊᕐᓇᕋᓛᒧᑦ ᐅᖃᐅᔾᔭᐅᕗᖅ ᐋᕐᓗᖓᔪᕈᓘᓪᓗᓂ
ᐊᕙᒧᑦ. “ᐊᔾᔨᐅᙱᓇᑦᑕ ᐆᒪᔪᓪᓚᑦᑖᖃᑦᑕᕋᑦᑕᓖ.” ᓲᕐᓗ
ᐱᓯᒃᑳᖑᓂᖅᓴᐅᓂᕋᖅᑐᕈᓘᓪᓗᓂ.

ᐃᓄᒐᕈᓪᓕᒐᐃᑦ ᐃᔪᓯᓪᓗᑎᒃ. ᐃᔪᕆᓐᓂᒻᒪᑕ ᐊᕙᑉ
ᐃᓅᖃᑎᖏᓐᓂᒃ ᐃᔪᖃᓯᐅᑎᒋᐊᒃᓴᕐᓗ, ᖁᖓᒍᒪᑦᑕᕋᓗᐊᓗ
ᐊᓪᓛᑦ ᓯᕐᓈᕈᒪᔫᔮᕋᓗᐊᖅᑐᓂ ᓱᙱᓚᖅ. ᖃᐅᔨᒪᙱᓐᓇᒥᓗ

ᓯᕐᓈᖅᑕᐅᒐᔭᕋᓗᐊᕐᒪᖔᕐᒥ ᐃᓅᖃᑎᒥᓄᑦ.
	 “ᒥᑕᐅᑎᒋᓇᒍ ᐅᕐᔫᒃ.” ᐅᒥᓕᕈᓗᒃ ᐅᖃᖅᑐᖅ ᐊᕐᓇᒧᑦ.
	 “ᐃᓅᓯᖓ ᐊᒃᓱᕈᕐᓇᖅᓯᒪᒻᒪᑦ ᓴᒃᑰᒃ.” ᐊᓯᐊᓂᒃ ᐅᖃᖅᑐᖃᕆᓪᓗᓂ
ᐊᒃᑐᓈᓕᕆᔪᒥᒃ. ᐊᕙᑉ ᑕᑯᕚ ᐊᐃᑉᐸᖓᓂᒃ ᐃᔨᖃᙱᑦᑐᖅ ᕿᓕᕈᖃᖅᑐᓂᓗ. “ᖃᖓ
ᕿᒪᒃᑕᐅᓚᐅᖅᓯᒪᙱᒻᒪᑦ ᐊᕙ?”
	 ᐅᕐᔪ ᖃᓪᓗᒻᒥᓄᑦ ᐊᖏᖅᐳᖅ ᐃᒋᑦᓯᖃᑦᑕᓯᓐᓈᑦ ᓴᕕᐊᓗᒻᒥᒃ ᐊᔾᔨᐅᖏᑦᑐᒥᒃ
ᐊᒃᑐᓈᒧᑦ ᕿᓚᒃᓯᒪᔪᒥᒃ. “ᑕᐃᒪᐃᑕᐅᖃᑦᑕᔾᔮᒍᓐᓃᕐᖓᑦ ᓃᒑᒃ ᖃᐅᔨᒪᒋᑦ.”
	 ᐊᕙ ᐃᓱᒪᓕᖅᐸᓪᓕᐊᕗᖅ, ᖃᓄᐊᓗᒃ ᖃᐅᔨᒪᑦᑕᕐᒪᖔᑕ ᐃᓅᓯᖓᓂᒃ
ᐊᑲᐅᒍᓐᓃᖅᐸᓪᓕᐊᔾᔪᑎᒋᓪᓗᓂᐅᒃ.
	 ᐅᖃᓯᕗᖅ ᓴᓪᓗᓪᓗᓂ, “ᐋᒡᒐᐃ, ᐃᓅᓯᕋ ᖃᓄᐃᓯᒪᙱᒻᒪᑦ. ᓈᒻᒪᒋᔭᕋ ᐃᓅᓯᕋ.”

ᐅᕐᔪ ᖃᐅᔨᒪᒐᒥ ᓇᖅᓯᑦᑐᓂ ᐅᖃᐅᑎᒋᐊᓕᖅᐹ. “ᐊᕙᓕ ᐊᒃᓱᕈᖅᓯᒪᒐᕕᑦ. ᓱᓕᕕᑦ
ᖃᓄᐃᒃᓴᖅᓯᒪᙱᓚᑎᑦ ᖃᓄᐃᓕᐅᖅᑕᐅᓪᓗᑎᑦ ᑕᐸᓱᑦᑕᐅᖃᑦᑕᖅᑐᑎᑦ ᐊᒻᒪᓗ
ᐃᒃᐱᒋᔭᐅᓇᑎᑦ?”
	 “ᖃᓄᐊᓗᒃ ᖃᐅᔨᒪᒐᕕᑦ...” ᐊᕙ ᓂᐱᑭᓪᓕᒻᒪᕆᒃᑐᓂ ᑭᐅᑐᐃᓐᓇᓕᖅᐳᖅ,
ᐅᔾᔨᕆᓕᖅᑐᒍᓗ ᐊᑎᖓᓂᒃ ᖃᐅᔨᒪᔪᖅ!
	 “ᖃᓄᖅ ᖃᐅᔨᒪᒐᑦᓯ ᐅᕙᖓ ᒥᒃᓵᓄᑦ?”
	 “ᐃᓖᔭᕆᔭᐅᑐᐃᓐᓇᕆᐊᖃᕈᓐᓃᕋᕕᑦ ᐊᕙ.” ᐅᕐᔪ
ᑭᐅᕗᖅ, ᖁᖓᑦᓯᓐᓈᑦ ᓴᕕᒻᒥᓂᒃ ᑮᓐᓇᒃᓴᐃᓪᓗᓂ ᐅᔭᕋᕐᒧᑦ.
ᐅᕐᔫᑉ ᖁᖓᓐᓂᖓ ᓇᓗᓇᙱᓚᖅ ᐅᔾᔨᕈᓱᒋᐊᖓ ᐊᕙᑉ
ᒥᒃᓵᓄᑦ. “ᓴᒃᑰᒃ, ᐊᐱᖅᓱᖅᑐᐹᓘᓕᕐᖓᑦ ᐅᖁᒻᒥᖅᓯᑎᖔᕈᑦᑎᒍ
ᓈᒻᒪᓐᓂᖅᓴᐅᕙᓪᓚᐃᓕᖅᑐᖅ.”
	 ᖃᒧᑏᓐᓄᑦ ᑎᒃᑯᐊᖅᐳᖅ ᐅᓯᒻᒪᑦ ᐱᖓᓱᐊᐱᓐᓂᒃ
ᓇᑦᓯᐊᐱᓐᓂᒃ ᒥᑭᔪᑯᓗᓐᓂᒃ.

	 ᓂᕿᖃᑦᓯᐊᖅᑑᔮᙱᒻᒪᕆᑉᐳᑦ ᒥᑭᓂᑯᖏᓐᓄᑦ. ᐊᕙ ᐃᓱᒪᓕᕆᓪᓗᓂ, ᐅᑯᐊᖃᐃ
ᐃᓄᒐᕈᓪᓕᒐᐃᑦ ᓂᕆᒋᐊᑐᓗᐊᖅᐸᖏᑦᑐᑦ.. ᐊᕙᑉ ᐊᕿᐊᕈᖓ ᖁᓗᐊᕋᕐᕙᓗᒻᒪᕆᓕᕐᖓᑦ
ᑐᓴᖅᓴᐅᓪᓗᓂ ᖁᓪᓗᑦᑐᕋᓛᖑᓪᓗᑎᒃ ᐃᓄᒐᕈᓪᓕᒐᕈᓗᐃᑦ.
	 “ᐅᕐᔫᒃ, ᓇᓚᐅᑦᓯᒐᕕᑦ. ᑳᕝᕙᓗᓕᖅᑐᕐᓕᐅᓇ ᐃᓚᕗᑦ.” ᓴᒃᑯ ᐅᖃᖅᐳᖅ.
	 “ᐃᑦᑐᑐᕐᔪᐃᓐᓇᐅᒻᒪᑦ ᓈᖓᓃᙶᖅᑐᖅ, ᓯᓲᕐᕙᓗᐊᓘᔮᖅᑐᖅ.” ᐅᕐᔪ ᐅᖃᖅᐳᖅ.
ᓃᒐᒃ ᐃᓪᓚᖅᓯᑎᓪᓗᒍ ᕿᒻᒥᕈᓗᖏᑦ ᕿᓗᓯᕗᑦ. ᓲᕐᓗ ᐃᔪᕈᓱᖃᓯᐅᑎᔪᑦ ᑐᑭᓯᔪᑎᑐᑦ
ᒥᑕᐅᑎᒋᔭᐅᔪᒥᒃ.
	 ᐊᕙ ᓈᕐᒥᓂᒃ ᐊᑦᑐᐊᒻᒪᕆᓕᖅᐳᖅ ᑲᙳᓱᓕᖅᑐᓂ. ᐃᓱᒪᓕᖅᑐᓂᓗ
ᖃᖓᐅᒐᓗᐊᑭᐊᖅ ᓂᕆᓪᓚᕆᓱᖓᕐᓂᕋᓗᐊᕐᒪᖔᕐᒥ ᐊᖏᔪᒥᒃ ᓂᕿᒥᒃ.
ᐃᖅᑲᐅᒪᙱᒻᒪᕆᓕᖅᑐᖅ.
	 “ᐊᑏ, ᒫᙵᑦ ᓅᓕᖅᑕ.” ᓴᒃᑯ ᐅᖃᖅᐳᖅ. ᖃᒧᑎᒥᓐᓄᑦ ᐱᓱᓯᒐᒥᒃ
ᐸᕐᓇᓯᓪᓗᑎᒃ, ᐊᕙ ᕿᒪᒃᑕᐅᔾᔭᖒᓕᖅᐳᖅ.
	 “ᐅᑕᖅᑭᔭᐅᓚᖔ, ᕿᒪᒃᑕᐅᓇᖔ! ᒪᒥᐊᓇᖅ” ᕿᐊᓯᓪᓗᓂ ᓄᓇᒧᑦ
ᓰᖅᑯᖅᐳᖅ. ᑖᒃᑯᐊ ᓴᒃᑯᒃᑯᒃ ᐅᕐᔪᒃᑯᒃ ᓴᓂᐊᓃᒻᒪᑎᒃ ᒥᑭᓂᑯᖏᓐᓄᑦ
ᓇᓪᓕᖅᑯᐊᕆᓂᐅᓴᙱᒻᒪᒋᒃ.
	 ᑕᑯᓴᖅᑕᐅᓪᓗᓂ, “ᑖ, ᕿᒪᐃᑖ?” ᐅᕐᔪ ᐃᔪᓯᓪᓗᓂ ᐅᖃᖅᐳᖅ.
“ᕿᒪᒃᑕᐅᓂᐅᓴᔾᔭᖏᓪᓚᑎᓪᓕ, ᐅᕙᑦᑎᓐᓂᒃ ᒪᓕᓚᖓᔪᑎᑦ.”
	 ᐊᕙ ᐅᖃᖅᐳᖅ ᐅᐃᑦᑐᐹᓘᓪᓗᓂ, “ᒪᓕᓚᖓᒐᒫ?”
ᐄ, ᐊᕙ.” ᓴᒃᑰᑉ ᑭᐅᕚ, “ᐊᖏᕐᕋᖃᑕᐅᓂᐊᕋᕕᑦ ᐅᕙᑦᑎᓐᓄᑦ.”
	 ᐊᖏᕐᕋᖃᑕᐅᓂᐊᕋᕕᑦ. ᑐᓴᑦᓯᐊᕋᓗᐊᖅᑯᖓᓕᖃᐃ.
ᐃᓱᒪᓕᖅᐳᖅ ᐊᕙ. ᓱᕈᓯᐅᖃᑎᖏᓪᓕ ᐃᓱᒪᓂᐅᓴᕙᙱᒻᒪᑕ ᑕᐃᒫᒃ
ᐊᖏᕐᕋᖃᑦᓯᐊᕋᒥᒃ. ᐊᕙ ᐊᖏᕐᕋᖃᑕᐅᓂᐊᖅᑐᕉᖅ ᐃᓄᒐᕈᓪᓕᒐᕐᓄᑦ.
	ᐊᓱᐃᓪᓛᒃ ᒪᓕᓕᖅᑕᖏᑦ ᐊᕙᑉ ᐊᖏᕐᕋᓕᖅᑎᓪᓗᒋᑦ.
ᐅᔾᔨᕆᑦᓯᐊᖏᓐᓇᕋᓱᐊᖅᑐᓂᒋᑦ ᕿᒪᒃᑕᐅᓂᐊᙱᓐᓇᒥ ᐊᓯᐅᓗᓂ

ᑐᑎᓯᑦᑕᐃᓕᒪᒋᐊᖅᓯᓐᓈᑦ ᕿᒻᒥᖏᓐᓂᒃ.
	 ᐃᖏᕐᕋᐃᓐᓇᕋᒥᒃ ᒪᓃᑦᑐᒧᑦ ᐅᔭᕋᓕᒻᒧᑦ ᑎᑭᐅᑎᒻᒪᑕ, ᐅᔭᕋᓱᔾᔫᑉ ᓴᓂᐊᓅᕐᖓᑦ
ᐊᕙ ᑐᓵᖅᑰᔨᓕᖅᐳᖅ ᕿᓚᐅᔾᔭᕐᕙᓗᑦᑐᒥᒃ. ᓲᕐᓗᓕ ᑕᖅᑲᒪᙵᑦ ᐅᔭᕋᕐᒥ.
ᓴᓂᐊᓅᕆᐊᒃᑲᓐᓂᖅᐳᖅ ᑕᕝᕙᙶᑕᕐᒪᖔᖅ.
	 ᐊᕙᑉ ᑕᑯᓕᕆᕚ ᓃᒐᒃ ᕿᒻᒥᒥᓂᒃ ᐊᓄᐃᔭᐃᔪᖅ. ᕿᒻᒥᖏᓪᓗ
ᓃᒐᕐᒥᒃ ᐊᕙᓗᓯᓪᓗᑎᒃ ᐅᓇᔭᑦᑐᑎᒃ ᐃᓄᒻᒥᓂᒃ. ᐊᕙᑉ ᑐᓱᒋᓕᖅᑐᓂᐅᒃ ᓃᒐᒃ.
ᐃᑉᐱᒋᔭᐅᓚᐅᖅᓯᒪᔫᔮᙱᓐᓇᒥᓕ ᕿᒻᒥᐅᒐᓗᐊᓄᑦ ᑕᐃᒫᒃ.
	 “ᓃᒑᒃ, ᐃᑲᔪᕐᓚᒌᑦ?” ᐊᕙᑉ ᐊᐱᕆᓕᖅᐹ ᑲᙳᓱᒃᑲᓗᐊᖅᑐᓂ, ᐃᑲᔪᕈᒪᒐᒥ.
	 ᓃᒐᐅᑉ ᑕᑯᓴᖅᑐᓂᐅᒃ ᐃᔨᑐᐊᕐᒥᓄᑦ, ᖁᖓᑦᑐᓂᐅᓪᓗ. “ᖃᓄᐃᔾᔭᙱᓚᖅ,
ᕿᒻᒥᒃᑲᐅᑯᐊ ᐊᖏᕐᕋᕉᑕᕆᔪᑦ.”
	 ᐊᖏᕐᕋᕐᒪᑖ? ᐊᕙ ᕿᕕᐊᕋᓕᖅᑐᖅ ᐃᓪᓗᑕᖃᖅᑑᔮᙱᒻᒪᑦ, ᐊᖏᕐᕋᑦᓴᒥᓪᓘᓐᓃᑦ
ᐱᑕᖃᙱᒻᒪᑦ. ᑭᓯᐊᓂ ᑐᓵᒃᑲᓐᓂᓕᕆᕗᖅ ᐅᖃᓕᒪᕙᓗᒃᑐᓂᒃ ᑕᖅᑲᒪᙵᐅᔮᖅᑐᖅ ᐅᔭᕋᕐᒥᒃ
ᓱᓕ.
	 ᐊᕙ ᐅᐃᓴᑲᓪᓚᑐᐃᓐᓇᓕᖅᑐᖅ. ᕿᓈᓕᖅᐳᖅ ᒪᑐᑕᖃᕐᒪᖔᖅ,
ᐊᒻᒪᓂᖅᑕᖃᕐᒪᖔᕐᓘᓐᓃᑦ. ᐅᔭᕋᓱᔾᔪᐊᓗᒃ ᕿᒥᕐᕈᑦᓯᐊᓕᕋᓗᐊᕐᖓᒍ ᓱᓇᑕᖃᙱᓚᖅ.
ᑭᓯᐊᓂ ᐃᓚᖓ ᑕᑯᔭᖓ ᑭᓪᓕᐅᔮᓕᕐᖓᑦ ᒪᑐᒧᑦ, ᒪᑐᐃᖅᑕᐅᑲᓪᓚᒻᒪᑦ ᐃᓗᐊᓂᒃ
ᖁᐊᖅᓵᑲᓪᓚᑉᐳᖅ!
	 ᐃᓄᒐᕈᓪᓕᒐᕐᒥᒃ ᐊᕐᓇᒥᒃ ᐊᓂᔪᖃᖅᑐᓂ ᐹᖓᒍᑦ. ᐅᕐᔪᒻᒥᒃ ᐊᖏᔪᑦᑎᐅᕙᓗᒃᑐᓂ,
ᓄᔭᖏᓪᓗ ᖀᓪᓛᔪᑦ, ᐱᕐᕋᐃᓯᒪᔪᑦ ᐱᐅᓴᖅᓯᒪᓪᓗᑎᒃ ᐆᒪᔪᕐᒧᑦ ᑯᑭᒥᓂᕐᓄᑦ ᐊᒻᒪᓗ
ᓱᓗᓐᓄᑦ. ᐊᕐᓇᕋᓛᖅ ᐊᓂᔪᕈᓗᒃ ᑲᒥᓪᓛᑦᓯᐊᖅᑐᓂ, ᒪᑦᑖᖅᑐᓂᓗ. ᐅᕕᓃᓐᓇᑦ ᐃᓯᒐᖏᑦ.
	 “ᐅᑎᑦᑕᓯᓐᓇᓕᖅᑮᑦ!” ᐅᖃᖅᑐᕋᓛᖑᓪᓗᓂ. ᓂᐱᐸᐅᔭᖓᓄᑦ ᐊᕙ
ᖁᓪᓗᒻᒪᕆᑉᐳᖅ. “ᓇᒧᙵᑦᑕᓕᕐᓂᕋᓗᐊᕐᒪᖔᖅᐱᑦ ᑲᖐᓱᓕᕋᑕᖅᑎᓪᓗᑕ ᐅᑎᖅᑐᑎᑦ.
ᐃᒋᒪᐃᓐᓇ ᖁᕕᐊᔾᔮᙱᒻᒥᔪᖅ ᓇᑦᓯᒥᓂᖅᑐᕋᒃᓴᖃᙱᒃᑯᓂ!

	 ᓃᒐᒃ, ᐃᔨᑐᐊᓕᒃ ᐊᓯᕙᖅᑎᐊᓗᒃ, ᐃᓪᓚᖅᓯᓪᓗᓂ ᓂᐱᖅᑯᖅᑐᔪᒥᒃ.
	 “ᖃᖓᓕᑭᐊᖅ ᐃᒋᒪᒃ ᖁᕕᐊᓱᓕᕈᒫᖅᑐᒃᓴᐅᔫᒐᓗᐊᖅ, ᐊᕉ? ᑕᐃᒫᓪᓕᖃᐃ
ᑲᑎᑦᓯᐊᖅᓯᒪᓚᕿᕗᑎᒃ, ᑕᒪᑦᑎᒃ ᐅᓐᓂᕐᓗᒐᔪᒃᑲᑦᑎᒃ. ᑐᓄᐊᒍᑦ ᐸᑎᑦᑐᓂᐅᒃ ᐃᓯᖅᐳᖅ ᓃᒐᒃ.
	 ᐊᕈ ᓲᕐᓘᓇ ᐊᒪᕈᖅᑎᑐᑦ ᖃᓕᖑᐊᓲᖅ ᐃᓱᒪᒋᕚ ᐊᕙᑉ ᑭᓯᐊᓂ ᖁᖔᕐᔪᒃᑎᓪᓗᒍ
ᖃᐅᔨᕚ.
	 ᓴᒃᑯᒃᑯ ᐅᕐᔪᒃᑯᒃ ᓱᓇᒃᑯᑖᒥᓐᓂᒃ ᐊᔾᔭᖅᓯᓪᓗᑎᒃ ᐃᓯᓕᖅᐴᒃ ᐊᕉᑉ ᑭᖑᓂᐊᓂ
ᕿᒻᒥᖏᑦ ᐹᒥ ᐊᖁᑉᐱᐊᖅᑐᖅᑐᑎᒃ.
	 ᐊᕙ ᐊᖁᕕᑦᑐᓂ, ᐃᑦᓱᐊᓯᕗᖅ ᐃᓗᐊᓄᑦ. ᑖᖅᑎᒃᑲᒥ
ᑕᑯᒍᓐᓇᙱᑲᐃᓐᓇᓚᐅᖅᑐᓂ, ᖁᓪᓕᕐᒥᒃ ᑕᑯᓯᕗᖅ ᐃᑯᒪᔪᒥᒃ. ᑕᑯᒥᓇᖅᑐᐊᓘᓪᓗᓂ ᐃᓗᐊ,
ᓇᑎᖓ ᐊᒥᕐᓄᑦ ᓇᑎᕋᖃᐅᖅᑐᓂ, ᓇᑦᓯᕐᒧᓪᓗ ᐅᖅᓱᖃᕐᕖᑦ ᑕᐅᓇᓂ ᐄᒐᖓᔪᑦ ᑭᓗᒥ.
ᐊᕙᑉ ᐊᒦᑦ ᐊᑭᓐᓇᒦᑦᑐᑦ ᐃᓚᖏᑦ ᑭᓲᒥᓂᐅᒐᓗᐊᕐᒪᖔᑕ ᓱᖅᑯᐃᙱᓚᖏᑦ, ᑕᒪᒃᑯᐊᓗ
ᓱᒋᐅᑏᑦ ᓂᕕᖓᐅᖅᑐᑦ. ᓇᐃᕗᕐᓗ ᓂᕿᓱᓐᓂᑯᓗᒻᒥᒃ ᓇᑦᓯᒥᓂᕐᒥᒃ ᓇᓄᒥᓂᕐᒥᓪᓗ.
ᓇᑎᐅᑉ ᕿᑎᖓᓂ ᐃᑯᒪᔪᖅᑕᖃᖅᐳᖅ, ᖃᐅᒻᒪᐃᓯᒪᓪᓗᓂ ᑖᑦᓱᒥᖓ ᓇᔪᖅᑕᐅᔪᓕᒫᒥ.

	 “ᐃᓯᕆᐊᑦᑕᕆᑦ!” ᐅᕐᔫᑉ ᓂᓪᓕᐅᑎᕚ ᓂᐱᖅᑯᖅᑐᕕᒋᓪᓗᓂᐅᒃ ᐊᕙ.
“ᐅᒃᑯᐃᖓᑏᓐᓇᕐᓂᐊᕈᕕᐅᒃ ᐃᒃᑮᓇᖅᓯᓚᖓᔪᐊᓗᒃ!”.
	 “ᐊᑏ, ᐊᑏ ᓯᓂᕝᕕᒋᓂᐊᖅᑕᐃᑦ ᐃᓂᓪᓚᑎᖅᑕᕋ.” ᓴᒃᑰᑉ ᑐᙵᓱᑦᑎᑦᑐᓂᐅᒃ.
	 ᐊᕙᕈᓗᒃ ᑕᐅᑐᓯᑐᐃᓐᓇᕆᕗᖅ ᐃᓂᒋᓂᐊᖅᑕᒥᓂᒃ. ᐊᒥᑯᓗᐃᑦ
ᑐᕐᕈᔪᕐᔪᐃᓐᓇᑯᓗᐃᑦ ᓂᕈᒻᒪᑐᑯᓘᓪᓗᑎᒃ. ᐃᓱᒪᓚᐅᖅᓯᒪᓂᐅᓴᔪᙱᓚᖅ
ᑕᐃᒪᐃᑦᑐᑯᓗᒻᒦᑎᑕᐅᒐᔭᑦᑕᕆᐊᒃᓴᖅ.

ᐊᕙ ᐃᓄᑉᐸᐅᒐᒥ ᐊᖏᔫᓪᓗᓂ, ᑖᒃᑯᐊ ᐃᓄᒐᕈᓪᓕᒐᐃᑦ ᐊᖏᕐᕋᖓ ᒥᑭᓗᐊᖅᑐᖅ
ᐅᔾᔨᕆᓕᕋᒥᐅᒃ, ᐃᓯᕈᓐᓇᔾᔮᖏᓐᓇᒥ ᐅᖃᑐᐃᓐᓇᓕᖅᐳᖅ,
	 “ᖁᔭᓐᓇᒦᖑᒐᓗᐊᖅ ᑐᙵᓇᕋᑦᓯ ᐅᕐᔫᒃ, ᐃᕝᕕᓪᓗ ᓴᒃᑰᒃ. ᐃᓯᕈᓐᓇᔾᔮᖏᓐᓇᒪᐃᓛᒃ.
ᐅᕙᓐᓄᑦ ᓈᒻᒪᖏᒻᒪᑦ, ᐊᖏᓗᐊᖅᑐᐊᓘᒐᒪ.”
	 ᐃᓕᐊᕐᔪᑯᓗᒃ ᖁᓚᓕᕋᒥ, ᕿᐊᓱᙳᔪᕈᓘᓕᖅᑐᓂ, ᕿᐊᒥᒃ ᑐᐱᒃᓯᒪᓂᖓ
ᐃᑉᐱᓇᖅᓯᓪᓗᓂ. ᕿᒻᒥᒧᑦ ᐅᐸᒃᑕᐅᓪᓗᓂ ᒥᑭᓗᐊᕐᓂᑯᖓᓄᑦ ᐊᒡᒐᖏᑎᑐᑦ
ᐊᖏᓂᖃᖅᑰᔨᔪᒥᒃ. ᑮᓇᖓᓂᒃ ᐊᓗᑦᑐᓯᔪᕈᓘᒻᒪᑦ ᖁᖓᓯᓪᓗᓂᐅᒃ.
	 “ᐅᓐᓄᒪᓐᓇ ᐃᓯᔾᔮᙱᓚᑏᑦ?” ᓴᒃᑰᑉ ᐊᐱᕆᕚ ᐊᓂᔪᕈᓘᓪᓗᓂ
ᑕᕝᕙᙵᑦ ᐅᔭᕋᓱᒡᔪᒻᒥᒃ. “ᐃᓱᒪᖅᓱᕋᕕᑦ ᐃᓯᕈᒪᒍᕕᑦ. ᐃᓯᕐᓂᐊᖅᑯᑎᑦᑐᖅ.
ᐃᒡᓗᕕᒐᓕᐅᖔᕈᓐᓇᕋᓗᐊᖅᑕᒋᑦ ᓯᓂᕝᕕᒋᓂᐊᖅᑕᕐᓂᒃ. ᖃᐅᑉᐸᖔᖃᐃ
ᐊᖏᕐᕋᑎᓐᓃᖔᕈᒪᒐᔭᖅᑭᑦ.
	 ᓇᓗᓕᖅᑐᓂᓗ ᐊᕙᑖᖅ, ᑕᐅᑐᑐᐃᓐᓇᓕᖅᑳ ᑖᓐᓇ ᐃᓄᒐᕈᓪᓕᒐᖅ
ᐃᒡᓗᓕᐅᓕᖅᑎᓪᓗᒍ ᐊᐳᒻᒥᒃ. ᐃᓱᒪᓕᖅᐳᖅ ᐊᕙ, ᖃᓄᐃᒻᒪᑦ ᐃᓱᒪᖅᓱᕐᓂᕋᐃᕙ,
ᐃᓯᕈᓐᓇᖏᒻᒪᕆᑦᑎᓪᓗᖓ ᒥᑭᔪᕈᓗᒻᒧᑦ, ᐃᕐᕈᑎᒍᓐᓇᖏᑦᑐᖓᓘᓐᓃᑦ. ᐅᓪᓗᒥ ᑲᒪᓇᖅᑐᓂᒃ
ᐊᑐᕋᒪ.
	 “ᐊᔪᕐᓂᕋᑐᐃᓐᓇᖃᑦᑕᔾᔮᙱᑦᑐᑎᓪᓕ ᐊᕙ. ᐅᖃᕋᓱᐊᖔᖃᖅᑕᖅᑐᒍᓪᓕ ᐃᒫᒃ,
‘ᐱᔪᓐᓇᙱᑕᕋ ᓱᓕ.’ ᐊᑐᙱᑕᐃᑦ ᐅᓪᓗᒥ, ᖃᐅᑉᐸᖔᖅ ᐊᑐᖔᕈᓐᓇᑐᐃᓐᓇᕆᐊᖃᕋᕕᐅᒃ.”

ᐊᕙᑉ ᑐᐃᖓᓂᒃ ᐊᒃᑐᖅᓯᒻᒪᑦ, ᐊᕙᑉ ᐃᒃᐱᓐᓂᖅᑐᓂᐅᒃ ᓄᑭᓕᐊᓘᒋᐊᖓ.
	 ᐊᕈ ᐅᖃᓯᕗᖅ, “ᐃᑲᔪᖅᑕᐅᒋᐊᖃᕕᔾᔪᐊᓚᐅᖅᓯᒪᒐᓗᐊᕐᒥᔪᖓ.
ᐃᑲᔪᖃᑕᐅᓪᓚᕆᖃᑦᑕᑦᑐᖓ ᓄᓇᖅᑲᑎᓐᓄᑦ ᑕᐃᒪᐃᑕᐅᓂᐊᖅᑐᕆᑎᓐᓇᖓ.”
	 “ᑕᐃᒫᖑᓐᓃᑦ, ᐅᖃᓕᒪᒍᓐᓃᖅᑕ! ᐊᖑᑎᑯᓗᖑᓇ ᑕᖃᕙᓗᒻᒪᑦ.” ᓴᒃᑯ ᐅᖃᖅᐳᖅ,
ᐊᓂᒐᒥ ᐃᒡᓗᓕᐊᖑᕋᑖᖅᑐᒥᒃ. ᐊᕙᒧᑦ ᓵᑦᑐᓂ ᐅᖃᐅᑎᕚ, “ᓯᓂᒐᓱᐊᖔᓕᕆᑦ.”
	 ᐊᕈ ᐃᒡᓗᕕᒐᕐᒧᑦ ᑎᒃᑯᐊᖅᐳᖅ. “ᐊᑕᐃ, ᑕᖃᐃᖅᓯᕆᐊᖅᑐᖔᓕᕆᑦ. ᑕᕝᕙᓂ
ᖃᓄᐃᔾᔮᖏᑦᑐᑎᑦ.”
	 ᐊᕙ ᐊᖁᕕᑦᑐᓂ ᐃᒡᓗᕕᒐᕐᒨᓕᖅᐳᖅ ᑖᖅᑐᒧᑦ. ᓯᓂᕝᕕᖓᓄᑦ ᓂᕈᒪᑦᑐᑯᓗᒻᒧᑦ
ᐃᖏᑉᐳᖅ, ᑲᒥᓪᓚᖅᑎᓕᖅᑐᓂ, ᐊᑎᒋᒥᓂᒃ ᐲᖅᓯᓪᓗᓂ. ᓇᓪᓚᕋᒥ ᑐᒃᑐᕋᔭᕐᓄᑦ
ᐊᒥᕐᓄᑦ ᐅᓪᓗᒥ ᐊᑐᖅᑲᐅᔭᖏᑦ ᑲᒪᓇᓪᓚᕆᒃᑐᑦ ᐃᓱᒪᒋᓕᖅᑐᓂᒋᑦ, ᐊᓂᖅᓴᐅᒥᓪᓗᓂ
ᖃᓱᕙᓪᓕᐊᓕᖅᐳᖅ.
	 ᐃᒡᓗᕕᒐᐅᑉ ᐹᖓᓃᑦᑐᖃᕐᕙᓗᓯᓪᓗᓂ ᕿᑭᕐᕋᕐᕙᓗᒻᒪᑦ, ᐃᓯᖅᑐᖃᓯᕙᓗᑦᑐᓂᓗ. ᓴᒃᑯ
ᐊᓚᒃᑲᖅᐳᖅ ᐊᔾᔭᖅᓯᓪᓗᓂ ᖃᐅᒪᔪᑯᓗᒻᒥᒃ.
	 “ᐅᕙᑦᑎᓐᓃᒋᐅᕋᕕᑦ ᐃᓄᑑᖁᙱᓇᒃᑭᑦ ᐊᐃᑉᐸᕆᑲᐃᓐᓇᕐᓂᐊᕋᒃᑭᓇᐃ. ᖁᓪᓕᕋ
ᐊᖑᓇᓱᒋᐊᓕᕋᐃᒐᒪ ᓇᒃᓴᐸᑦᑕᕋ ᐅᖅᑰᓴᕈᑎᒋᓂᐊᕋᑦᑎᒍ.” ᐅᖃᖅᐳᖅ ᓴᒃᑯ.
	 ᐊᕙᑉ ᑕᑯᓐᓇᖅᑐᓂᐅᒃ ᖃᐅᒪᖓ ᑕᕐᕋᓕᔮᖅᑎᑦᓯᒻᒪᑦ, ᐃᑯᒪᖓᓗ ᐊᐅᓚᒻᒪᑦ ᑕᕐᕋᐃᑦ
ᐊᑭᓐᓇᒥ ᐊᐅᓚᔫᔮᒻᒪᕆᓕᖅᑐᑦ.
	 ᕿᒻᒥᓄᑦ ᐱᖓᓱᓄᑦ ᒪᓕᒃᑕᐅᓪᓗᓂ ᓴᒃᑯ. ᐊᕙᑉ ᓴᓂᐊᓅᖅᑐᑎᒃ. ᓴᒃᑯ ᓇᓪᓚᕋᒥ
ᓯᑯᙱᓕᖅᑯᖅ, ᓂᓪᓕᐊᓯᓪᓗᓂ, ᐃᙱᓯᕗᖅ ᐱᓯᕐᒥᒃ. ᐃᙱᖅᑕᖓ ᐅᓂᒃᑳᓕᒃ ᐊᖑᑎᒥᒃ
ᐊᓯᐅᔪᒥᓂᕐᒥᒃ, ᖃᔭᖅᑐᖅᑐᒥᓂᐅᓪᓗᓂ ᐅᓪᓗᓂᒃ ᐊᒥᓱᓂᒃ.
ᐊᕙ ᐅᐃᕐᖓᓕᖅᑐᐹᓗᒐᒥ ᐅᐃᓴᒍᓐᓇᐃᓪᓕᓕᖅᑐᓂ. ᑐᓵᓪᓗᓂᐅᒃ ᐃᙱᖅᑐᖅ
ᐅᔾᔨᕆᕙᖏᑦ ᑕᕐᕋᐃᑦ ᐊᑭᓐᓇᒥ, ᐊᓄᕆᕙᓗᓪᓗ ᓯᓚᒥ, ᖁᓪᓕᐅᓪᓗ ᐆᓇᕐᓂᖓ.
ᓯᓂᓕᕐᓂᖅᑐᓂ, ᓯᓂᑦᓯᐊᕕᔾᔪᐊᓕᖅᑐᓂᓗ.

ᖃᐅᑎᓪᓗᒍ ᐅᓪᓛᒃᑯᑦ ᐊᕙ ᐃᖅᑯᒪᖅᐳᖅ. ᐅᐃᒃᑲᒥ ᐃᓄᑑᒋᐊᖅ ᖃᐅᔨᔪᖅ. ᓴᒃᑯᒃᑯᑦ
ᕿᒻᒥᖏᓪᓗ ᐊᓂᔪᒥᓂᐅᒻᒪᑕ ᖁᓪᓕᕐᒥᓂᒃ ᐊᓐᓂᔾᔨᔪᒥᓂᐅᓪᓗᓂ, ᓂᓪᓕᓇᖅᓯᐅᒥᓯᒪᒻᒪᑦ
ᐊᓂᕐᓂᖓ ᑕᑯᒃᓴᐅᕗᖅ. ᑭᓯᐊᓂ ᓯᓂᑦᓯᐊᕆᐅᖅᑐᕐᔫᔮᖅᑐᒥᓂᐅᓪᓗᓂ ᓯᕗᓪᓕᖅᐹᑦᓯᐊᒥ.
ᕿᒻᒥᓂᒃ ᑐᓵᓕᖅᑯᖅ ᕿᓗᒃᑐᓂᒃ ᑕᖅᑳᙵᑦ.
	 ᕿᐲᔾᔮᕋᒥ, ᐊᓐᓄᕌᓕᖅᑯᖅ. ᐊᓂᓕᖅᑐᓂᓗ ᐃᒡᓗᕕᒐᕐᒥᒃ. ᐊᓃᖅᑐᑦ ᐃᓄᐃᑦ
ᑕᑯᕙᖏᑦ, ᐊᓅᕆᔪᑦ ᕿᒻᒥᓂᒃ, ᐊᐅᓪᓚᕋᓱᐊᕐᕙᓗᒃᑐᑦ.
	 “ᐅᓪᓛᑦᓯᐊᕚᐱᖓᐃ ᐊᕙ.” ᓴᒃᑰᑉ ᓂᓪᓕᐅᑎᕚ ᖃᒧᓯᕆᓪᓗᓂ.
	 “ᐄ, ᓯᓚᑦᓯᐊᕚᓗᒃ.” ᐊᕙᑉ ᑭᐅᓪᓗᓂᐅᒃ ᐊᓪᓗᕆᐊᖅᐳᖅ ᑐᑎᓯᓕᙱᒃᑲᓗᐊᕐᒪᖔᕐᒥ
ᕿᒻᒥᒥᒃ ᖃᐅᔨᓴᖅᑐᓂ. ᓅᑦᑐᓄᑦ ᐃᓚᐅᓂᐊᕋᒥ ᖁᕕᐊᑦᑐᐊᓘᓕᖅᐳᖅ.
	 “ᓇᓐᓂᐊᓚᖓᕕᑖ?” ᐊᐱᕆᕚ ᓴᒃᑯ, ᖁᕕᐊᓱᕈᓘᔭᖅᑐᓂ.
ᓴᒃᑯ ᐋᒡᒑᖅᐳᖅ ᓇᖅᓯᑦᑐᓂ, “ᐋᒡᒐᓱᓕ ᑕᐅᕋᓛᖅ. ᐅᕐᔪᒃᑯᒃ ᓃᒐᒃᑯᒃ
ᓇᓐᓂᐊᓚᖓᔫᒐᓗᐊᓪᓕ.” ᖃᒧᑏᓐᓄᑦ ᑕᑯᓴᖅᑐᓂ, “ᐊᓯᕙᕐᓂᐊᕋᓐᓄᒃ ᓇᑦᓯᖅᓯᐅᕐᓗᓄᒃ.”
	 ᓂᕆᓚᐅᖅᑐᑎᒃ ᓂᐅᖅᑲᖅᑐᑎᒃ, ᐊᓱᐃᓪᓛᒃ ᓴᒃᑯᒃᑯᒃ ᐊᕙᒃᑯᒃ ᓅᓕᖅᑰᒃ.
ᓯᑯᒃᑰᕋᒥᒃ, ᕿᒻᒥᖏᑦ ᓇᐃᓂᐊᖅᐸᑉᐳᑦ. ᐊᒡᓗᓯᐅᖅᐳᑦ ᓇᑦᓯᕐᒧᑦ ᐳᐃᕕᐅᒐᔭᖅᑐᒥᒃ.
ᓇᓂᓯᓪᓗᑎᒃ ᐊᒡᓘᓐᓂᒃ ᒪᕐᕉᓐᓂᒃ ᐅᖓᓯᒌᓗᐊᙱᑦᑑᓐᓂᒃ. ᓴᒃᑰᑉ ᐅᖃᐅᔾᔪᖅᑳ ᐊᕙ
ᕿᑲᑦᓯᐊᕆᐊᖃᕖᙵᕆᐊᖓ, ᐊᐅᓚᔾᔭᑦᑕᐃᓕᒪᓗᓂ ᑐᓴᖅᑕᐅᑦᓴᐅᑎᒐᔭᕐᒪᑦ ᓇᑦᓯᕐᒧᑦ.
	 “ᐅᓈᑦ ᐃᓯᒐᓐᓃᑦᑎᓪᓗᒍᖓᐃ. ᕿᑲᐃᓐᓇᕋᓱᐊᕐᓗᑎᑦ, ᓇᑦᓯᕐᒥᒃ ᑐᓴᙱᓐᓂᓕᒫᓐᓂ.”
ᓴᒃᑰᑉ ᐅᖃᐅᑎᓪᓗᓂᐅᒃ. “ᐊᓂᖅᓵᑐᕐᕙᓗᖓ ᑐᓴᑐᐊᕈᕕᐅᒃ, ᐅᓈᑦ ᑎᒍᓵᕐᓂᐊᖅᑲᐃᑦ

ᓇᐅᒃᑭᐊᕐᓗᑎᑦ ᐊᒡᓗᒧᑦ, ᐊᒃᓱᕈᕐᓗᑎᑦ ᑐᕌᖅᑎᑦᓯᐊᕐᓗᒍ.” ᐅᖃᐅᑎᒌᕋᒥᐅᒃ, ᓴᒃᑯ
ᐊᐃᑉᐸᖓᓅᓯᓪᓗᓂ ᐊᒡᓗᒧᑦ ᖃᓂᑦᑐᒧᑦ, ᐅᑕᖅᑭᐅᓯᓪᓗᓂᓗ.
	 ᐊᕙ ᖁᕕᐊᓱᓗᐊᒧᑦ ᕿᑲᕈᓐᓇᖅᑑᔮᙱᒻᒪᕆᑲᐃᓐᓇᖅᑐᖅ ᑭᓯᐊᓂ ᐅᔾᔨᕆᓕᕋᒥ,
ᓂᐱᖃᓗᐊᕆᐊᖃᙱᒻᒪᑦ, ᕿᑲᕆᐊᖃᕋᒥᓗ ᐅᑕᖅᑭᐅᑦᓯᐊᕋᓱᐊᑐᐃᓐᓇᓕᖅᑐᖅ
ᐊᔪᒐᓚᖅᑰᔨᒐᓗᐊᖅᑐᓂ ᕿᑲᑦᓯᐊᕆᐊᒃᓴᖅ ᓂᐱᖃᙱᒋᐊᒃᓴᕐᓘᓐᓃᑦ. ᓴᒃᑯᓕ ᑕᐃᑲᐅᕗᖅ
ᐊᐅᓚᔾᔭᓚᐅᖅᑑᔮᙱᒻᒪᕆᑦᑐᖅ ᓂᑉᐸᖅᑐᓂ. ᐊᕙ ᐃᔾᔪᐊᖅᓯᔪᕈᓘᒐᓗᐊᖅ ᓴᒃᑯᒥᒃ.
	 ᓴᒃᑯ ᓂᐱᑭᓵᕆᐊᖅᑐᓂ ᐅᖃᕐᔫᒥᕗᖅ, “ᓯᕿᕐᖑᔭᖅ ᑲᐃᕙᒐᓱᑦᑑᒐᓗᐊᖅ
ᓄᖅᑲᖓᔫᔮᑐᐃᓐᓇᒻᒪᕆᓕᕐᒪᑦ.”
	 ᐊᕙ ᑭᐅᕗᖅ, “ᐄ, ᕿᓚᒥᐅᓂᖅᓴᕐᔫᔮᖅᐸᒻᒥᔪᖅ ᓯᕿᕐᖑᔭᐅᑉ ᐃᖏᕐᕋᓂᖓ
ᐱᓗᐊᖅᑐᒥᖃᐃ ᐱᔭᕆᐊᑐᔪᒥᒃ ᑲᒪᒍᒪ. ᑭᓯᐊᓂ ᖁᕕᐊᒋᔭᓐᓂᒃ ᑲᒪᑎᓪᓗᖓ ᕿᓚᒥᐅᒌᓲᖅ.”
	 ᓴᒃᑯ ᖁᖓᑉᐳᖅ. “ᑕᐃᒪᐃᑦᑑᓲᖑᑦᑕᕐᒥᔪᑦ ᑭᓱᑐᐃᓐᓇᐃᑦ. ᐃᓅᓯᑦᑎᓐᓂ ᐊᑐᖅᑕᕗᑦ.
ᐊᖑᑎᑯᑖᑦ ᐃᓚᖏᑦ ᒥᑭᔪᖅᑎᑐᑦ ᐃᓱᒪᓇᓲᑦ, ᐊᖑᑎᕋᓛᑦ ᐃᓚᖏᑦ ᐊᖏᖅᑰᔨᖔᑦᑕᖅᑯᑦ.
ᖃᓄᖅ ᑕᐅᑐᓐᓂᕆᔭᕗᑦ ᑭᓱᑐᐃᓐᓇᕐᒥᒃ ᑕᐃᒪᐃᔾᔪᑕᐅᔮᓲᖑᒻᒪᑕ.”
	 ᐊᕙᑉ ᐃᓱᒪᖓᓐᓃᖏᓐᓇᓕᖅᑐᓂ ᑕᒪᓐᓇ, ᐅᓪᓗᓕᒫᖅ ᓂᑉᐸᖅᑐᑎᒃ
ᓇᑦᓯᕐᒥᒃ ᐳᐃᑦᓰᓪᓗᑎᒃ. ᕿᕕᐊᕋᐃᒐᒥᐅᒃ ᐃᓛᓐᓂᒃᑯᑦ ᓴᒃᑯ, ᐊᕙᑉ ᓄᓇᖅᑲᑎᖏᑎᑐᑦ
ᐊᖏᓪᓕᓯᒪᔪᕐᔫᔮᖅᑐᓂ ᐅᔾᔨᕆᓕᕆᖅᐹ. ᑖ, ᖃᐅᒪᒧᖃᐃᖑᓇ ᐊᖏᔪᕐᔫᔮᓯᖃᑦᑕᖅᑲ?
	 ᐊᕙ ᑐᓴᓯᒻᒥᒐᒥ ᕿᒻᒥᕐᕙᓗᒻᒥᒃ ᖁᓪᓗᑲᐃᓐᓇᒻᒪᕆᑉᐳᖅ ᓂᖃᑑᓂᑯᖓᓄᑦ,
ᐃᓄᖓᓪᓗ ᓃᒐᒃ ᓱᑲᓴᖅᑐᖅ ᑐᓴᖅᓴᕈᖅᑐᓂ. ᑕᑯᓕᖅᑕᖏᑦ ᐊᖑᓇᓱᒃᑏᑦ
ᐃᓄᒐᕈᓪᓕᒐᕈᓗᐃᑦ ᐊᒡᒋᖅᑐᑦ ᑎᑭᓕᖅᑐᑦ.
	 ᐅᕐᔪᓗ ᐅᓪᓚᒃᑐᕈᓘᓪᓗᓂ ᖃᒧᑎᐅᑉ ᓴᓂᕌᒍᑦ. ᑮᓇᖓ ᖃᐅᒻᒪᖅᓯᒪᖅᑰᔨᒻᒪᕆᒃᐳᖅ
ᖁᕕᐊᓱᖕᓂᑯᒧᑦ. “ᓇᓄᐊᓗᒃ!” ᐅᖃᖅᑐᖅ ᓂᐱᖅᑯᖅᑐᓪᓗᓂ ᐃᐱᓂᐊᖅᓯᓐᓈᑦ ᐅᓪᓚᒃᑲᒥ.
“ᓇᓄᖅᑕᓕᐊᓗᒃ ᖃᖅᑲᐅᑉ ᐅᖓᑖᓂ, ᓂᕿᖃᓚᖓᓕᖅᑐᒍᑦ!”
	 ᐊᕙ ᓂᕆᐅᓕᕋᒥ ᐆᒻᒪᑎᖓ ᑎᓪᓕᓕᖅᑯᖅ ᓱᑲᑦᑐᒥᒃ,

ᖁᕕᐊᓇᕐᓂᖅᓴᐅᓱᕆᓪᓗᓂᐅᒃ ᓇᓐᓄᒐᓱᐊᖔᕐᓗᓂ. ᕿᑲᑐᐃᓐᓇᙱᓪᓗᓂ ᐊᒡᓗᒥᒃ
ᐳᐃᑦᓰᓗᓂ ᓇᑦᓯᕐᒥᒃ. ᓴᒃᑯ ᖃᐅᔨᒃᑲᖅᑕᐃᓕᒋᐊᖅᑳ ᑕᐃᒪᐃᓐᓂᕐᒥᓂᒃ ᑕᑯᖁᙱᓐᓇᒥᐅᒃ.
	 “ᐊᕙ, ᒪᓕᓪᓚᕘᒃ ᐅᕐᔪ? ᓇᓐᓄᒐᓱᐊᖃᑕᐅᓚᐅᕐᓘᒃ?”
	 ᖁᖓᕕᔾᔪᐊᓯᑲᓪᓚᑉᐳᖅ ᐊᕙ ᖁᕕᐊᓗᐊᒧᑦ. ᓴᒃᑯ ᖃᐃᒐᓪᓚᑉᐳᖅ ᕿᒻᒥᒥᓄᑦ,
ᐊᓱᐃᓪᓛᒃ ᐊᐅᓚᔾᔭᑦᑐᑎᒃ ᒪᑭᑦᑐᑎᒃ, ᐸᖓᓕᒃᓯᕗᑦ.
	 ᐊᕙᑉ ᓱᑲᓈᕆᒐᒥᒋᑦ, ᐊᖑᒻᒪᑎᒐᓱᐊᓕᖅᑐᖅ. ᐃᓱᒪᓪᓗᓂ, “ᖃᓄᐊᓗᒃ
ᓱᑲᑦᑐᐊᓘᒍᓐᓇᕐᖓᑕ ᒥᑭᔪᕈᓘᒐᓗᐊᕐᓗᑎᒃ? ᐃᓛᓕᖃᐃ ᓂᐅᕋᓛᖏᑦ ᒥᑭᓗᐊᒧᑦ
ᑐᓴᐅᖅᑐᖃᑦᑕᕐᓂᑯᖏᓐᓄᑦ ᓱᑲᑦᑐᐊᓘᕙᑦ?” ᓄᖅᑲᑲᐃᓐᓇᓕᕐᒥᒐᒥ ᑮᓇᕐᒥᓂᒃ
ᐊᓪᓚᕆᐊᕆᓪᓗᓂ ᕿᒪᑦᑕᐅᑦᓴᐅᑎᒋᕗᖅ ᑕᕐᕆᒌᖅᑐᑎᓪᓗ ᒪᓕᒃᑕᕋᓗᐊᖏᑦ.
	 ᐊᕙᑉ ᑐᓵᒐᓱᐊᓕᕐᖓᖏᑦ, ᓅᑦᑕᐃᓕᒪᑲᐃᓐᓇᖅᑐᓂ ᓴᒃᑰᑉ ᐅᖃᐅᑎᖃᑦᑕᖅᑲᐅᒻᒪᒍ
ᓂᒪᔭᖁᓇᓂᐅᒃ ᐅᑕᖅᑭᐅᓕᕈᓂ. ᓇᒦᕝᕙᓗᒻᒪᖔᑕ ᓱᖅᑯᐃᕋᒥᒋᑦ ᓱᑯᑦᓯᐊᓅᕐᒪᖔᑕᓗ,
ᓂᐱᖏᑦ ᑐᓴᕋᒥᒋᑦ ᑐᕋᐃᓐᓇᕐᕕᒋᓕᖅᑕᖏᑦ.
ᓯᕗᒧᓕᕋᒥ, ᑲᑉᐱᐊᓱᒐᓚᒻᒪᕆᓕᖅᑐᖅ, ᖁᕕᐊᑦᑕᕋᓗᐊᓗ. ᑐᓵᖃᑦᑕᖅᓯᒪᒐᒥᒋᑦ ᐊᖑᓇᓱᒃᑏᑦ
ᓄᓇᖅᑲᑎᖏᑦ ᐅᓂᒃᑳᖅᑎᓪᓗᒋᑦ ᓇᓄᐊᓗᐃᑦ ᒥᒃᓵᓄᑦ. ᐊᓚᒃᑲᑲᓪᓚᓲᕌᓘᒻᒪᑕᒎᖅ
ᒫᙵᑐᐃᓐᓇᐅᔮᖅᑐᖅ, ᑯᑭᖅᑯᖅᑐᔪᐊᓘᓪᓗᑎᒃ, ᑭᒍᑎᖅᑯᖅᑐᓪᓗᑎᒃ ᖁᐊᖅᓵᕐᓇᓲᖒᒻᒪᑕᒎᖅ.
ᓇᓄᐊᓗᒻᒧᑦ ᐹᔭᐅᑐᐃᓐᓇᕆᐊᖃᖅᑯᖓ? ᖃᓄᐊᓗᓪᓕ ᓴᐳᑎᒐᔭᖅᑯᖓ ᐃᒻᒥᓂᒃ? ᖃᓄᕐᓕ
ᕿᒫᒐᔭᖅᑯᖓ?
ᐊᔪᕐᓂᕋᑐᐃᓐᓇᕆᐊᖃᙱᑦᑐᑎᑦ ᐊᕙ! ᐊᕉᑉ ᓂᐱᖓ ᑐᓵᕐᕉᓕᖅᑳ ᐅᖃᐅᔾᔪᐃᔪᖅ.
ᑲᑉᐱᐊᒋᔭᖓᓂᒃ ᕿᒫᑐᐃᓐᓇᖃᑦᑕᖁᔨᙱᑦᑐᖅ.
ᑕᑯᕙᖏᑦ ᐊᖑᓇᓱᒃᑎᕋᓛᑦ. ᕿᒻᒥᖏᑦ ᕿᓗᒃᑐᐊᓘᓪᓗᑎᒃ. ᐅᕐᔪ ᐅᓈᕐᒥᓂᒃ ᐃᒋᑦᓯᒋᐊᖅᑐᖅ
ᑕᑯᕚ. ᓃᒐᒃᑯᒃ ᓴᒃᑯᒃᑯᒃ ᐅᓈᕐᒥᓂᓪᓗ ᑐᕌᖅᑎᑦᓯᓯᒪᓪᓗᑎᒃ.
ᓇᓄᖅᑕᖃᖅᑑᔮᕋᓂᓗ. ᑭᓱᒥᖑᑯᐊ ᐱᓇᓱᐊᖅᑐᑦ? ᐊᕙ ᕿᓂᕋᓗᐊᕋᒥ ᓇᓄᕐᒥᒃ
ᑕᑯᙱᓚᖅ.
ᐊᕙ ᓴᖅᑭᕐᕕᐅᑲᓪᓚᔾᔭᙴᖅᑐᓂ ᑲᑉᐱᐊᓱᒐᓚᓕᖅᐳᖅ, ᓇᓄᖅᑕᐅᔾᔭᙴᒐᓚᓕᖅᑐᓂ.
	 ᐊᕙ ᑕᑯᑦᑕᓯᓐᓇᓕᖅᑯᖅ ᐱᔭᐅᓇᓱᒃᑐᒥᒃ - ᑲᑉᐲ! ᓯᕗᓂᑦᓯᐊᖓᓃᑦᑐᖅ ᓱᓇᐅᕝᕙ,
ᐊᕙᓗᔭᐅᓯᒪᔪᖅ ᑖᒃᑯᓄᖓ ᐊᖑᓇᓱᒃᑎᕋᓛᓄᑦ ᕿᒻᒥᖏᓐᓄᓪᓗ. ᖁᐃᓐᓂᑲᓪᓚᕈᓘᓪᓗᓂ,

ᖃᑯᖅᑕᕈᓗᒃ ᐊᕕᙵᑲᓪᓚᕈᓗᒃ!
	 ᐊᕙ ᑕᐸᐃᓗᐊᕐᓂᑯᒧᑦ ᐋᑦᓴᖓᒻᒪᕆᓕᖅᑐᖅ. ᐃᓄᒐᕈᓪᓕᒐᐃᑦ

ᐆᒪᔪᕋᓱᐊᖅᑐᕋᓛᑦ, ᓲᕐᓗ ᑲᑉᐱᐊᓇᖅᑐᐊᓗᒻᒥᒃ.
ᑕᑯᒋᐊᒃᑲᓐᓂᓕᖅᑐᓂᒋᑦ ᑖᒃᑯᐊ ᐃᓄᒐᕈᓪᓕᒐᐃᑦ,
ᐅᔾᔨᕆᓕᖅᑕᖏᑦ ᒥᑭᓪᓕᕙᓪᓕᖅᓯᒪᔪᑦ! ᐊᕙᑉ
ᐃᑎᒪᖓᑎᑐᑦ ᐊᖏᓂᖃᓕᖅᑐᑦ, ᓵᙵᓪᓗᑎᒃ
ᑲᑉᐱᐊᓈᕿᔪᒧᑦ ᐊᕕᙵᑲᓪᓛᓗᒻᒧᑦ.
	 ᐅᕐᔪ ᖃᐃᒐᓚᐅᓴᓪᓗᓂ ᐃᓄᓐᓄᑦ. ᓃᒐᐅᓪᓗ
ᕿᒻᒦᑦ ᐅᔾᔨᖅᓱᖅᑐᓂᒋᑦ. ᓴᒃᑯ ᐸᕐᓇᓯᒪᓪᓗᓂ ᐅᓈᕐᒥᓂᒃ
ᑲᐱᓯᔾᔪᑎᒋᒋᐊᖃᓕᕈᓂᐅᒃ ᐱᒋᐊᑐᐃᓐᓇᕆᐊᖃᕐᓂᐊᕋᒥ.

	 ᐅᕐᔪ ᓵᑕᐅᑲᓪᓚᑉᐳᖅ ᐊᕕᙵᕐᒧᑦ
ᐅᐸᒋᐊᖅᑕᐅᓕᖅᑐᓂᓗ, ᐅᔾᔨᕆᙱᓚᐅᒃ

ᑲᒪᓗᐊᒧᑦ ᐊᓯᒥᓂᒃ. ᑭᓯᐊᓂ ᐊᕙᑉ
ᖃᐅᔨᓪᓗᐊᕐᖓᐅᒃ ᐱᓇᓱᓕᖅᑳ.
	 ᐊᓪᓗᕆᐊᖅᑐᓂ ᑎᑭᐅᑎᓪᓗᓂᐅᒃ,

ᑐᑎᒋᐊᕋᒥᐅᒃ ᓇᓄᐊᓗᒃᑎᑐᑦ



30

ᓂᓪᓕᖅᑐᐊᓘᑲᐃᓐᓇᖅᑐᖅ. ᐃᓯᒐᖓᓂᒃ ᑮᒋᐊᖃᑦᑕᓯᓪᓗᓂ ᑭᒍᑎᐊᓗᒥᓐᓄᑦ. ᐊᕙᑉ
ᑐᓪᓕᕋᓕᕐᖓᐅᒃ ᐃᓯᒐᒥ ᐊᑖᓂ, ᑐᖁᓪᓗᓂ ᖃᓪᓕᕐᖓᐅᒃ.
	 “ᐊᕙ!” ᐅᕐᔪ ᖃᐃᒐᓪᓚᑉᐳᖅ ᖁᖓᑦᑐᒋᐊᓪᓚᐅᓪᓗᓂ ᖁᔭᓕᓗᐊᕐᓂᑯᒧᑦ.
“ᖁᔭᓐᓇᒦᒃ ᑐᖁᑉᐸᐃᑦ ᓇᓄᐊᓗᒃ!”
	 “ᐊᔪᙱᓐᓇᕕᑦ ᐊᕙ!” ᓴᒃᑰᑉ ᐅᖃᐅᑎᕚ. “ᓄᓇᑦᑎᓐᓅᓕᕆᑦ ᐅᖃᐅᑎᔭᖅᑐᕐᓗᒋᑦ
ᐊᕈᒃᑯᒃ ᐃᒋᒪᒃᑯᒃ, ᓂᕆᕕᔾᔪᐊᓚᖓᓕᕋᑦᑕ, ᓇᓄᒥᓂᖅᑐᕐᓗᑕ.”
	 ᐊᕙ ᐅᐱᒍᓱᑦᑐᒻᒪᕆᐅᓕᖅᑯᖅ ᑭᓯᐊᓂ ᓇᓗᓕᑐᐃᓐᓇᑲᐃᓐᓇᖅᑐᖅ,
ᐊᕕᙵᕐᓂᐊᕋᔭᙱᓐᓇᒥ ᐃᖅᓯᓈᕿᒐᓗᐊᖅᐸᑦ. ᖃᓄᕐᓕᑦᑕᐅᖅ ᑖᓐᓇ ᐊᕕᙵᕋᓛᖅ
ᓂᕆᔭᐅᑦᑕᕐᓂᐊᕐᖓᑦ ᐃᓄᒋᐊᓄᑦ?
	 ᓈᓚᑦᓯᐊᕈᒪᒐᒥᒋᑦ ᐱᖃᑎᑖᓂ ᐅᑎᕐᔭᓕᖅᑯᖅ ᓄᓇᓕᓐᓄᑦ ᑐᒦᑦ ᑐᔾᔭᖅᑐᓂᒋᑦ.
ᑎᑭᒃᑲᒥᓗ ᐃᖅᑯᒪᕐᕕᒋᖅᑲᐅᔭᒥᓄᑦ ᐅᓪᓛᖅ, ᐊᕈ ᓯᓚᒦᑦᑐᖅ ᑕᑯᕚ, ᓱᓕ ᐊᓐᓄᕌᒥᓂᒃ
ᐊᑐᖅᑐᖅ ᑲᒥᓪᓛᖅᑐᓂᓗ ᐃᓯᒐᐃᓐᓈᖅᑐᖅ.
ᐊᕙ ᐅᖃᕆᐊᓗᐊᒧᑦ ᐅᖃᑦᓯᐊᙱᒻᒪᕆᒃᐳᖅ, “ᐊᕕᙵᖅᑐᖓ... ᐊᐃ’,
ᐃᓛᒃ ᓇᓐᓄᕋᑖᖅᑐᖓ. ᓇᓐᓄᒃᑐᒍᑦ. ᐃᒋᒪᒃ ᐅᖃᕆᐊᖅᑐᑦᓴᐅᑎᒋᖁᔨᕋᑖᕐᖓᑦ
ᓂᕆᕕᔾᔪᐊᕐᓂᐊᕋᑦᑕᒎᖅ.”
ᐊᕈ ᖁᕕᐊᓐᓂᑯᒧᑦ ᖃᐃᒐᓪᓚᑉᐳᖅ ᖁᔮᕋᒥ. ᐅᒃᑯᐃᖅᑐᓂᐅᒃ ᖃᕐᒪᖅ ᐃᓗᒻᒧᑦ ᐅᑯᓪᓗᓂ
ᖃᐃᒐᓪᓚᑉᐳᖅ, “ᓇᓄᐊᓗᒃ!”
ᐃᒋᒪᒃ ᑐᓴᖅᓴᕈᖅᐳᖅ ᑲᑉᐱᐊᓱᐊᔪᕈᓗᒃ ᖃᐃᒐᓛᖅᑐᖅ! ᐊᕈ ᖁᐊᖅᓴᐃᒐᒥ ᐊᒡᒐᓂ
ᑮᓇᕐᒥᓄᑦ ᐸᑎᑉᐹ. “ᒪᒥᐊᓇᖅ ᐃᒋᒫᒃ, ᐃᓚᕗᒡᒎᖅ ᓇᓐᓄᑦᑐᑦ! ᓇᓄᖅᑕᐅᒐᓱᐊᙱᑦᑐᒍᑦ!
ᐊᕙᒎᖅ ᓇᓐᓄᒃᑐᖅ.” ᐃᒋᒪᒃ ᑐᑭᓯᒐᒥ ᖁᖓᓯᕗᖅ ᑭᒍᑎᖏᑦ ᑭᙱᓖᑦ ᑕᑯᒃᓴᐅᓪᓗᑎᒃ

ᐅᖃᓕᖅᑐᓂᓗ, “ᐆ,ᐆ ᖁᕕᐊᓇᖅ, ᓂᕆᕕᔾᔪᐊᓚᖓᓕᖅᑐᒍᑦ`!”
ᐃᒋᒪᐅᑉ ᑕᑯᓪᓗᐊᕋᒥᒋᑦ ᕿᒧᒃᓰᑦ ᑎᑭᓕᖅᑐᑦ, ᐊᕙᑉ ᐅᖓᑖᓂ

ᑎᒃᑯᑐᖅᑐᓂᒋᑦ.
ᐊᕙ ᑕᐸᐃᑦᓯᐊᓕᖅᑐᖅ ᑕᑯᔭᒥᓂᒃ. ᖃᒧᑏᒃ ᓯᕗᓪᓖᒃ ᐅᓯᔪᑦ

ᐊᖏᔪᐊᓗᒻᒥᒃ ᓂᕿᒥᒃ. ᓇᑭᙶᖅᑐᐊᓗᒪᓐᓇ, ᐊᕕᙵᐅᑉ ᓂᕿᖓ
ᒪᓐᓇ?

ᓴᒃᑰᑉ ᖃᒧᑎᖏᒃ ᑕᑯᓕᕆᕙᖏᒃ ᓱᓕᑦᑕᐅᖅ ᐅᓯᒋᓪᓗᑎᒃ ᓇᓄᕌᓗᒻᒥᒃ.
ᖃᒃᑯᑑᓪᓗᓂ. ᐊᕙ ᐅᐃᓴᑲᓪᓚᑦᑐᐃᓐᓇᓕᖅᑐᖅ, ᓱᓕᔪᖅᓴᑦᓯᐊᕋᓂ

ᑕᐸᐃᕐᓂᑯᒧᑦ, ᐊᕕᙵᕐᒧᑦ ᐊᒥᐅᒻᒪᖔᖅ ᐅᕝᕙᓘᓐᓃᑦ ᓇᓄᕐᒧᑦ. ᐋᒡᒐᐃ, ᒪᓐᓇᓕ
ᐊᒥᐅᒻᒪᑦ ᓇᓄᐊᓗᒻᒧᑦ ᑐᕐᕈᓪᓗᓂ ᖃᑯᖅᑕᐅᓪᓗᓂ ᖁᖅᓱᐊᖓᓯᓐᓈᑦ.
	 “ᐊᕕᙵᐅᑉ.” ᓂᐱᑭᑦᑐᓂ ᐅᖃᖅᐳᖅ. “ᐊᕕᙵᐅᖅᑲᐅᔪᕐᓖᓐᓇ.”
	 “ᐊᕕᙵᐅᑦᑕᕆᐊᖓ ᖃᓄᖅ ᖃᐅᔨᒪᓪᓚᕆᒃᑲᕕᑦ?” ᐊᕈ ᐅᖃᓗᑉᐳᖅ, ᓂᐱᑭᑦᑐᓂ
ᐅᖃᖅᑯᖅ. “ᐃᓄᐃᑦ ᖃᐅᔨᒪᓪᓚᕆᙱᒻᒪᑕ ᑭᓱᓕᒫᓂᒃ. ᐃᓛᓕᖃᐃ ᐊᕕᙵᐅᓱᕆᓲᖏᑦ

ᓇᓄᓪᓚᕆᐅᒐᓗᐊᑦ. ᓱᖅᑯᐃᖅᓯᓪᓚᕆᓕᑕᐃᓐᓇᖅᐸᓪᓚᐃᒐᕕᑦ ᒫᓐᓇ
ᑭᓱᓪᓚᕆᐅᓂᖏᓐᓂᒃ.”
	 ᐊᕙᑉ ᑲᖐᓱᐊᓂᓂ ᐃᑉᐱᒋᒍᓐᓃᖔᖅᑐᓂᐅᒃ. ᖁᕕᐊᓐᓂᑯᒧᑦ,
ᖁᔮᕐᓂᑯᒧᓪᓗ ᓂᕿᖃᑦᓯᐊᓕᕐᒪᑕ ᓄᓇᓖᑦ, ᐃᑲᔪᕐᓂᖃᕋᒥᓗ.
ᐅᔾᔨᕐᓇᖅᓯᒋᓪᓗᑎᒃ ᑖᒃᑯᐊ ᐃᓄᒐᕈᓪᓕᒐᐃᑦ, ᐊᖑᓇᓱᒃᑎᕋᓛᑦ
ᓇᓪᓕᖅᑯᐊᕆᓕᕐᒪᒋᑦ. ᖃᐅᔨᓐᓂᖏᑦᑕᖏᑦ ᐊᖏᓪᓕᑎᓪᓗᒋᑦ
ᐊᓯᕈᖅᑎᓪᓗᒋᓪᓘᓐᓃᑦ.
	 ᐊᕙ ᕿᕕᐊᕋᒥ ᐊᕈᒧᑦ ᐅᔾᔨᕈᓱᓕᖅᐳᖅ ᖃᕐᒪᐅᑉ ᐹᖓ
ᓇᓪᓕᖅᑯᐊᕆᓕᕐᓂᕋᒥᐅᒃ, ᐃᓄᖏᓪᓗ.
“ᐊᕉ!” ᐊᕙ ᓂᐱᖅᑯᖅᑐᓪᓗᓂ ᐅᖃᖅᐳᖅ. “ᐅᒃᑯᐊᖅ, ᐹᖓᓗ,
ᐊᖏᓪᓕᔫᒃ!”
“ᐊᒡᒐᐃ, ᑕᐅ.” ᐊᕈ ᐃᓪᓚᖅᓯᕗᖅ. “ᐊᖏᓪᓕᖏᒻᒪᑦ.”
ᐊᕙ ᐃᓗᒻᒧᑦ ᐊᓂᖅᓵᖅᑐᓂ ᐊᐱᕆᕗᖅ, “ᒥᑭᓪᓕᕗᖓ?”
ᓴᒃᑰᑉ ᐊᒡᒐᖏᑦ ᐃᑉᐱᒋᓕᕆᕙᖏᑦ ᑐᐃᒥᓂ ᐊᔭᑉᐹᖅᑐᑦ, ᓇᓪᓕᒍᓱᓐᓂᖓ
ᓇᓗᓇᕋᓂ. ᐊᑖᑕᑖᖓ ᑎᒍᐊᖅᑎᑖᖓ. ᐊᕙ ᐃᓗᒥᒍᑦ ᐆᓐᓈᒡᒋᖅᑯᖅ,
ᓴᙱᔪᒻᒪᕆᐊᓗᒻᒥᒃ. ᐃᑉᐸᒃᓴᖅ ᑕᐃᒪᐃᓚᐅᕐᒥᔪᖅ.
“ᒥᑭᓪᓕᓂᖅᑕᖃᙱᒻᒪᑦ, ᐊᖏᓪᓕᓂᖅᑕᖃᕋᓂ ᐊᕙ.”
ᓴᒃᑯ ᓂᓪᓕᓕᕆᕗᖅ. “ᑕᑯᕙᓪᓕᐊᖔᕐᓇᖅᑯᖅ ᐊᓯᐊᒍᖔᖅ
ᐅᔾᔨᕈᓱᓕᕐᓇᖅᑐᓂᓗ ᐊᔾᔨᒋᙱᑕᖓᓂᒃ.”
“ᓲᕐᓗ ᐅᓇ ᐅᒃᑯᐊᖅ ᐆᒃᑑᑎᒋᓗᒎ?”
“ᓲᕐᓗ ᐅᓇ, ᐅᒃᑯᐊᖅᑎᑐᑦ. ᐅᒃᑯᐊᖅ ᐊᖏᕐᕋᑖᖅᑲᐅᓐᓂ.” ᓴᒃᑰᑉ ᑭᐅᕚ.
ᐊᓱᐃᓪᓛᒃ, ᓴᒃᑯ ᓯᕗᓪᓕᐅᓪᓗᓂ ᐃᕐᓂᖅᑖᕐᒥᓂᒃ
ᐊᖏᕐᕋᑖᖅᑲᐅᖓᓅᖃᑎᒋᓕᖅᑳ ᓄᓇᓕᓐᓂ, ᐃᓅᓯᖅᑖᕆᔭᖓᓄᑦ,
ᐃᓅᖃᑎᒋᓕᖅᑕᖏᓐᓄᓪᓗ ᐃᓄᒐᕈᓪᓕᒑᕐᔪᓐᓄᑦ.

ᑐᓂᓯᔪᑦ

ᓃᓪ ᑯᕆᔅᑕᕗᕐ ᓄᒃᑎᓚᐅᖅᓯᒪᔪᖅ ᖃᐅᓱᐃᑦᑐᒧᑦ, ᓄᓇᕗᒻᒧᑦ ᐃᓕᓴᐃᔨᐅᒋᐅᖅᓴᓂᕐᒧᑦ 
ᐃᓕᓐᓂᐊᕇᕋᑖᖅᑐᓂ. ᐅᑭᐅᖅᑕᖅᑐᒥᒃ ᐱᐅᒃᓴᒻᒪᕆᒃᓯᒪᔪᖅ ᐊᖏᕐᕋᕆᓕᖅᑐᒍᓗ. ᐊᕐᕌᒍᐃᑦ 
ᓯᕗᓪᓕᖅᐹᖏᓐᓂᑦ ᐅᑭᐅᖅᑕᖅᑐᒦᑕᖏᑕ, ᓃᓪ ᑐᓴᖅᑎᑕᐅᒋᐊᙵᓚᐅᖅᓯᒪᕗᖅ ᐃᓄᐃᑦ 
ᐅᒃᐱᕆᔭᖏᓐᓂᒃ. ᐊᕐᕌᒍᓂᒃ ᖁᓕᐅᓕᖅᑐᓂᒃ, ᓃᓪ ᖃᐅᔨᓇᓱᐊᖅᓯᒪᕗᖅ ᐃᓄᐃᑦ 
ᐅᒃᐱᕆᔭᖏᓐᓂᒃ ᐅᓂᒃᑳᖅᑐᐊᖏᓐᓂᒡᓗ ᐅᖃᓕᒫᒐᓕᐅᖃᑦᑕᖅᓯᒪᓕᖅᑐᓂᓗ ᑕᕐᕆᔮᒃᓴᒥᒡᓗ 
ᑐᑭᒧᐊᒃᑎᑦᑎᓯᒪᓪᓗᓂ ᓱᕈᓯᕐᓄᑦ ᑐᕌᖓᔪᓂᒃ, ᒪᒃᑯᒃᑐᓄᑦ, ᐃᓐᓇᕐᓄᓪᓗ.

ᐋᓚᓐ ᓃᓪ ᑎᑎᕋᖅᑎᐅᔪᖅ ᑲᓇᑕᒥᐅᑕᖅ ᐅᓂᒃᑳᓕᐅᖅᑎᐅᓪᓗᓂᓗ ᐱᓕᕆᐊᖓ 
ᓯᕗᓪᓕᖅᐹᖅ ᐃᓄᐃᑦ ᐅᓂᒃᑳᖏᓐᓃᙶᓚᐅᖅᓯᒪᕗᖅ ᐆᒪᔪᓕᕆᓪᓗᓂ ᓃᓪ ᑯᕆᔅᑕᕘᑉ 
ᑕᑯᓐᓇᒐᒃᓴᓕᐊᖓᓂᒃ ᒪᕼᐊᕼᐋᒥ. ᐋᓚᓐ ᐱᓕᕆᐊᕆᓚᐅᖅᓯᒪᕚ ᐊᔪᕆᖅᓲᔾᔨᕙᓪᓕᐊᓪᓗᓂ 
ᓱᕈᓯᕐᓂᒃ ᑕᑯᓐᓇᒐᒃᓴᓕᐊᖑᔪᓂᒃ, ᕿᒻᒥᓕᕆᓯᒪᓪᓗᓂᓗ, ᐱᙳᐊᖃᑕᐅᒋᓪᓗᓂ 
ᐱᓯᒻᒥᙳᐊᖅᑐᓂ #3. ᑕᕐᕆᔮᒃᓴᖅ ᐱᔭᕇᓚᐅᖏᒃᑲᓗᐊᖅᑎᓪᓗᒍ, ᐋᓚᓐ 
ᐱᐅᒋᕐᔪᐊᓕᓚᐅᖅᑕᖏᑦ ᐅᓂᒃᑳᑦ ᐃᖃᓗᐃᓪᓗ. ᓰᐲᓰ ᓈᓚᐅᑎᖓᑎᒍᑦ ᐅᖃᓪᓚᒃᑎᐅᕙᒃᑐᖅ 
ᑕᐃᔭᕐᒥ ᐅᓪᓗᓕᒫᑦ ᐃᓗᐊᓂ ᐋᑐᐊᒥ, ᐅᖃᖅᑎᐅᖃᑦᑕᖅᓯᒪᒻᒥᔪᖅ ᐋᓐᑎᐅᕆᔪ ᐅᓪᓗᒥ, 
ᖃᕋᓴᐅᔭᐃᑦ ᐃᖏᕐᕋᓂᖓ, ᑲᑎᑦᑎᓂᖅ. ᖁᕕᐊᓱᒃᑎᐊᖅᑐᖅ ᓇᓗᖅᑯᑎᓪᓗᓂᓗ ᓄᓇᑦᑎᓐᓂ 
ᑐᓴᕈᒥᓇᖅᑐᓕᕆᔨᓄᑦ ᑎᑎᕋᖅᑎᐅᖃᑕᐅᖁᔭᐅᓯᒪᒻᒪᑦ ᐃᓄᐃᑦ ᐅᓂᒃᑳᖏᓐᓃᙶᖅᑐᓂᒃ. 
  
ᔮᓇᑕᓐ ᕋᐃᑦ ᐃᖃᓗᒻᒥᐅᑕᖅ ᓄᓇᕗᒻᒥ ᑎᑎᖅᑐᒐᖅᑎ ᑕᕐᕆᔮᒃᓴᓕᐅᖅᑎᐅᓪᓗᓂᓗ 
ᑎᑎᖅᑐᒐᖅᓯᒪᔪᓂᒃ. ᐃᓕᓐᓂᐊᕇᓚᐅᖅᓯᒪᔪᖅ ᓯᐅᕆᑕᓐ ᓯᓚᑦᑐᖅᓴᕐᕕᖓᓂᑦ ᐋᓐᑎᐅᕆᔪᒥ 
ᑎᑎᖅᑐᒐᖃᑦᑕᖅᓯᒪᔪᖅ ᐱᕙᓪᓕᐊᔪᓃᑦᑐᒃᓴᓂᒃ, ᐅᖃᓕᒫᒐᕐᓂᒡᓗ.

